
Vllehve, si një përshpirtje e fundit!

Autori

Gjithçka në këtë roman, është trillim dhe fantazi.

Çdo ngjashmëri me ngjarje, mjedise dhe persona realë,

është e rastit.



KREU I PARË

ite më pas, kur muzgu iu duk si dhëndër i lodhur,
Sokrat Bubës do t’i përhënej mjegullisht Pllaja eV

çelniku- i pari i fisit

Bufit. Dhe bashkë me të, dita që vajti te nusja me babanë.
Atëherë ishte Pashka e Madhe dhe të gjithë vllehtë e Bufit,
piqnin mish. Dhjami pikonte mbi prush si shi, mishi merrte
një faqe si prej saçi të djegur dhe tymi e shpinte kundërmimin
e këndshëm, gjithmonë e më larg. Pasi zgjaste gjymtyrët për
të mbuluar kasollet e të dy anëve të një lumi, që rridhte prej
shekujsh nën ca shelgje të vjetër, nxirrte gjymtyrë të tjera, që
era e mishit të shkonte më tutje. Mbi gjithë Baltën e Murrme,
lagunën mes kallamishteve, Shën Theodhorin ku kungoheshin
vajzat e bëra nuse, ujin e qelbur përbri lagunës, Lëndinën e
Pajtimit, Bufin, bashkë me stanet e malit të Dobrës, pallatin e
çelnikut* të rënë nga vakti, fushën e pafund, ku të grinin
mushkonjat e tretej atje ku fillonte deti, koçekët me misër dhe
shtëpitë me gurë të skalitur të Goricës së Madhe. Veç erës së
mishit të pjekur, tymi shpinte larg dhe klithmat e fëmijëve që

s’ngopeshin së rrotulluari, ulur në skajet e një trari që vërtitej
vazhdimisht në ajër. Një nga ato, ishte dhe klithma e tij, Sokrat
Bubës. E mbetur atje larg në Buf, si këngë që nuk shuhet
ndonjëherë. Dhe si shkulm malli, brenge e trishtimi...

Nga lodrat e deriatëhershme, ajo e “lozhurit”, siç u quajt,
ishte më e fundit. Dhe më e bukura, megjithëse nuk qe kushedi
se çfarë; një tra i gjatë me vrimë në mes e që rrotullohej mbi
majën e lyer me vaj peshku, të një llozi sa një shtat fëmije,
ngulur në tokë. Nuk dihej cili nga fëmijët e Bufit e kishte
shpikur i pari, por ishte e sigurt, se bëri ziliqarë vërsnikët e
Goricës së Madhe, me të cilët haheshin gjithmonë dhe eklipsoi
menjëherë, të gjitha lojërat e mëparshme; kulat, pllakëzat,
shtetet, kut e pingël, alldi-balldi, topi në gji, lojë luftash dhe
ku-ku-pi-pi. Të vegjlit e kasolleve, merrnin e jepnin gjithmonë
në fushën e lodrave, me ata të fshatit, por dukej qartë se lojën
e fundit, nuk donin ta ndanin me asnjë të huaj. Ajo ishte e tyre
dhe duhej të mbetej vetëm aty, në sheshet e lirë të Baltës së
Murrme, para samarxhanës, shkollës me dërrasa, në hapësirat
e pazëna midis kasolleve dhe në të dy brigjet e lumit, që rridhte
prej shekujsh, nën shelgjet e vjetër. Si një klithmë mallëngjyese
dhe e pafund lumturimi.

Sokrat Buba ishte duke klithur si të tjerët, kur pa gjyshen,
Arhondën, që i tundte dorën fshehurazi. Shenjë e sigurt, se i
kish sjellë diçka për të ngrënë, por që kjo nuk duhej të merrej
vesh nga askush. Ishte sekreti që e dinte vetëm ai dhe gjyshja.
Në fëmijëri, deri sa u bë dymbëdhjetë vjeç, që mbylleshin atë
ditë që do shkonte me babanë për të parë nusen, ishte
shëndetlig. Vuante nga një dhimbje kronike zorrësh, që gjyshja
shpresonte t’ia shëronte me vaj peshku. I jepte prej vitesh një
filxhan të tërë, çdo mëngjes dhe rrinte si xhandar në këmbë,
deri sa t’i gjente fundin. Vaji i peshkut ia sillte zorrët te goja
dhe Arhonda, që e dinte mirë këtë punë, kujdesej për të, më

shumë se për të tjerët. I sillte gjëra për të ngrënë, të fshehura
me kujdes nën mbrostellë1. Bukë misri të thekur, shoqëruar me
tre-katër ullinj, djathë të ri spërkatur me sheqer, bukëvale me
thërrime djathi, qullopitë të pjekur në saçin e bërë me
parangjela2 në pazarin e Korçës, siç thoshte gjyshja kur u
mburrej shoqeve, simite të butë si sfungjer, byrek me
cukunidha3, apo ndonjë thelë mishi të pjekur nxitimthi në prush.
Ai vraponte menjëherë, sapo shihte shenjën e njohur të gjyshes,
por atë ditë nuk u nxitua. I pëlqente të rrotullohej vazhdimisht
në majë të trarit dhe të mbushte qiellin me klithma të trembura
lumturie. Vajti me vonesë. Dhe donte të ikte sapo mori atë që
i dhanë, një copë kukureci nga të Pashkës, por nuk e la gjyshja.

- Lëre lojën, - i tha ajo, duke e zënë nga dora, - se do vesh
me babanë të shohç nusen.

Nusen e tij ai e dinte. E kish parë njëherë kur kapërceu
lumin dhe guxoi t’i futej bregut tjetër në thellësi, por kurrë
nuk kishte qenë i detyruar t’i shkonte në shtëpi. Askush nuk
shkonte në shtëpi dhe ai e dinte mirë, se kjo ishte një tekë e
babait të tij, Jeras Bubës. Të shkuarit në shtëpi dhe qëndrimi
përballë nuses, atë e trembi më shumë edhe nga vërtitja në
majë të trarit, ndaj i tha gjyshes:

- Nuk dua të vij!
E tërhoqi dorën nga dora e saj dhe do kishte vrapuar te

shokët, pa e ngrënë deri në fund kukurecin, sikur Arhonda të
mos i kishte kujtuar babanë.

- Mos e turpëro babanë, - e qortoi ajo, duke e mbajtur të
mos ikte, - u ka thënë krushqve dhe ata mezi të presin.

Ai tani u tremb më shumë nga krushqit, sesa nga nusja dhe
i vajti gjyshes nga pas, më tepër si për të shmangur një sherr

mbrostellë1 - përparëse amvisash
parangjela2 - porosi
cukunidha3,- hithra

që kërcënonte babanë. Dhe si për të vënë në vend dinjitetin e
nëpërkëmbur nga nusja e tij, atë ditë që i vajti bregut tjetër në
thellësi. E kishte të pamundur të thoshte “Katerina”, edhe
atëherë kur nuk e dëgjonte njeri. Përpiqej ta thoshte, e sillte
deri te buzët, por s’e nxirrte dot jashtë. Ishte si një ferrë e
vogël, që rrinte brenda në bark e që, po të dilte në dritë, do t’i
gjakoseshin buzët. Apo si një dritë, që e kishte më të lehtë
zhytjen në thellësi dhe më të vështirë braktisjen e thellësive.
Veçse, këtë vështirësi, Katerina nuk e njihte aspak. Dhe këtu i
kishte rrënjët dinjiteti i tij i nëpërkëmbur. Sokrat Buba u rrit
me emrin e Katerinës, ndonëse ai i rrinte si ferrë, apo si dritë e
destinuar të kyçej përgjithmonë në bark. Dhe me të qenit burri
i ardhshëm i saj. Kur ishte më i vogël, shokët e tallnin dendur,
duke i thënë “Katerina, Katerina!”, kurse burrat e fisit, e
ndalonin në rrugë për t’i ulur pantallonat. Ia zinin krimbin
poshtë barkut me dorë, ia fërkonin pak si për ta ngjallur dhe i
thoshin:

- Rrite shpejt, se të pret Katerina!
Për të atëherë kjo ishte një lojë e këndshme dhe shpesh,

nxitonte t’i ulte vetë pantallonat. E merrte krimbin e fjetur në
dorë, e shkundte si për ta zgjuar nga gjumi dhe ua tregonte
burrave, duke u mburrur: “shikoni sa u rrit, unë e kam të
madhe!”. Ai nuk ua tregoi më burrave dhe i mori inat ata, meqë
i thoshin “rrite shpejt, se të pret Katerina!”, që kur i vajti në
thellësi anës tjetër të lumit, se donte të shikonte nusen dhe ajo
e shpërbleu duke i nëpërkëmbur dinjitetin. Nga të gjithë fëmijët
e Baltës së Murrme, ai ndoshta ishte i vetmi, që nuk kish
kuturisur akoma t’i shkonte bregut tjetër në thellësi. Edhe kur
hidhej matanë, te kasollet, më tej nuk guxonte të shkonte, se
atje rrinte nusja. Dhe nga përballja me të, kishte frikë. Një
frikë si prej cinxuri, kur i shkulin krahët. Ato kohë, Balta e
Murrme, ose Bufi, ishte vendbanimi më i madh i vllehve të

fundit nomadë të atyre anëve. Me shtatëdhjetë shtëpi të ndara
në mes, një shkollë me dërrasa, ku jepte mësim për të vegjlit
një mësues nga Gorica e Madhe dhe një samarxhanë. Ishte si
në gropë. Në pjesën më të sheshtë të pllajës së Bufit, që
vazhdonte më tej me malin e Dobrës e ndahej nga një përrua
që kthehej në lumë. Lumi buronte pranë një rrëpire me argjilë
të murrmë, nga i cili mori emrin gjithë sheshi ku qenë ngritur
kasollet. Më pas, ai rrëshqiste si peshk poshtë shelgjeve të
vjetër, shkiste ngjitur me Shën Theodhorin, linte mënjanë
baxhon e çelnikut të rënë nga vakti, futej në kallamishtet e
lagunës dhe fryhej si dash varvat, tek bashkohej me ujin e
qelbur. Kasollet, shumica si kërpudha me xhufkë në majë dhe
pakica, si kuti shkrepësesh të veshura me kashtë, popullonin
gati njëlloj, të dy krahët e lumit. Vetë lumi, i cekët, i qelibartë
dhe i shtruar përfund me pllakëza të lëmuara petashuqe, kishte
një rrugë me gurë të rreshtuar si krushq, në vendin më të gjerë
dhe një urë druri të kapur pas shelgjeve, në vendin më të
ngushtë.

Kur u hodh matanë me mendjen të mbledhur top se nuk do
kthehej mbrapa, pa shkelur më parë trojet e nuses, në vend të
urës mes shelgjeve, zgjodhi rrugën me gurë. Andej kalonin në
shumicën e kohës të gjithë, kurse ura përdorej kur binte shi
dhe lumi fryhej e u vërvitej brigjeve si dash varvat. Atë ditë
ishte kohë e thatë dhe gurët ngjanin si krushq që freskonin
gjoksin me ujë qelibari. Ishin të zbuluar nga mesi e lart dhe,
teksa kapërcente, pa në pasqyrën midis tyre, një cinxur që hapte
krahët gjithë frikë. Matanë, pasi u fut me njëfarë kujdesi më
në thellësi, u trazua menjëherë me një turmë fëmijësh, që
dëgjonin me vëmendje president Lefterin. Ai ishte nga fisi i
vogël i Kaçetajve dhe e dinte veten kryeshtetarin e gjithë vllehve.
Me të duhej të binte kushëri jo dhe aq i largët, se Kaçetajt
ishin një degëzim i mëvonshëm i fisit të madh të Bubajve. Po

nga Bubajt, veç tyre, kishin rrjedhur dhe mjaft fise të tjerë, të
shpërndarë në të dy anët e lumit, si Zyrkajt, Gunajt, Shollajt,
Kostikajt, Topallajt, Bixhokajt dhe Bekajt. Po nga të gjitha
daljet, Kaçetajt qenë ata që mbaheshin për më të shkundurit
nga trutë. Jo më kot një grua e tyre Zoica, zgjidhej gjithmonë
kryetare e grave të Bufit, kurse i biri Lefteri, mbante fjalime si
udhëheqësit, me mendje të mbushur se ishte presidenti i
përhershëm i vllehve të malit. Dhe tani fjalime mbante. Rrinte
në ballë të fëmijëve, mbi një gur të madh zgjebarak, pranë
burimit me gjethe shpëndre, ku vajzat e anës tjetër, vinin me
bucela druri për të mbushur ujë.

Pasi u trazua, donte të sigurohej se askush nuk e dinte që ai
ishte hedhur matanë për të parë nusen. Ndonëse e dinin që
kishte nuse, kohët e fundit ia kujtonin gjithmonë e më rrallë,
vetëm kur ziheshin në lojë e sipër. Atëherë, pala tjetër i thoshte
në kor “Katerina, Katerina!” dhe ai nuk gjente dot vrimë ku të
futej. Pa me vëmendje fytyrat më të afërta, si të trembej mos
thoshin njëherësh emrin e Katerinës, por u qetësua jo pak, kur
kuptoi se askush s’e kish vënë re praninë e tij. Sytë e të gjithëve
ishin ngulur mbi fytyrën e madhe të president Lefterit. Veçse e
madhe, ishte kockore dhe si e ndriçuar përbrenda, nga një si
delir madhështie. Deliri buronte nga thellësia e zgavrave, për
t’u kthyer në lumë në kulmin e fjalimeve. Fjalimet i ndërpriste
dendur, se i duhej të brohoriste “rroftë populli vllah!”. Ose
“rroftë republika vllahe, me kryeqytet Voskopojën!”. Kur
brohoriste kështu, shtrëngonte duart e veta mbi kokë, rrihte
pëllëmbët dhe përshëndeste me grusht, si udhëheqësi Enver.
Gjithashtu, lëvizte pak një kapelë kashte, që e kishte lidhur
me spango samarësh, për të mos u ndarë më dysh dhe që e pat
blerë tek arixhinjtë para tre vjetëve. Ishte krejtësisht e ronitur,
si gjithçka tjetër që president Lefteri mbante në trup. Shollët i
kishte lidhur me tel, nga ai që përdorej së fundi për të kapur

shufrat që mbanin kashtën e kasolleve të mos i merrte era.
Pantallonat prej leshi, nuk kishin kumbi* në fund dhe rrinin
hapur, si gjuhë lope. Në vend të rripit të mesit, kishte kaluar
mëdysh një litar mushkash të palidhur komb, për ta zgjidhur
më lehtë. Jeleku dukej më i mbajtur, por i prishnin punë
kumbitë e mesit që mungonin dhe një mballomë si xhep, e
qepur nga jashtë. Jaka e këmishës nuk dukej, se kishte ngjeshur
rreth qafës një shami qurrash, që presidenti e mbante atje për
t’i thithur djersën.

Lefter Kaçeta dërsinte shumë, se e kalonte lumin njëqind
herë në ditë. I duhej të mbante fjalime në të dy grumbullimet e
kasolleve. Nevojitej gjithashtu, të siguronte vllehtë e vegjël,
se ata tani e kishin republikën e tyre. Kufiri i saj kalonte në
Lenie, malet e Vithkuqit, Çumuricë, Kolonjë, Frashër, Përmet,
Muzinë, Dobër, Ksamil e deri përtej Bufit. Kryeqyteti i
republikës vllahe, ishte Voskopoja, presidenti ishte ai dhe për
shenjë dalluese, do të mbante tre flamuj dasmash; të kuq, të
verdhë e të bardhë. Ai mbante fjalime nga mëngjesi në darkë,
me përjashtim të atyre rasteve kur duhej t’ia mbathte nga frika
e s’ëmës, Zoicës. Frika ndaj saj, i kishte hyrë në palcë, aq sa
linte çdo fjalim përgjysmë, sapo dëgjonte, qoftë dhe me të tallur,
“erdhi Zoica!”. Me frikën ndaj s’ëmës, u njoh që herët, që kur
vajti në shkollën me dërrasa ku jepte mësim Riza Kërpi nga
Gorica e Madhe. Zoica, për ta shtruar në mësime, e rrihte me
cukunidha farëzeza, shufra shelgu, ose me bishtin e furkës që
tirrte lesh.

Mbahej si femra më cipëplasur e gjithë Bufit dhe kjo u duk
që kur e prunë nuse. Sapo shkeli në rrethinat e Baltës së Murrme,
e hoqi vellon nga koka pa pikë turpi, me pretekstin se donte të
shihte si qenë kasollet me kashtë. Dhe kur pa si jetonin vllehtë

Kumbi - kopsë

e malit, u tmerrua kaq shumë, sa donte t’ia mbathte andej nga
kishte ardhur, por nuk e lanë. E mbyllën menjëherë me burrin
në plevicë dhe ky, nga ana e vet lëshoi pak nga kthetrat, vetëm
kur ajo i tha e sfilitur:

- Nuk do iki, por vetëm më ler të marr pak frymë, se vdiqa!
Zoica i përkiste një familjeje vllehsh vendi, nga Elbasani.

Krushqitë me vllehtë e vendit, ishin tepër të rralla, por akoma
më të rralla e gati të pamundura, ishin rastet kur një vajzë nga
të vendit, martohej në mal. Rasti kur një vajzë mali, martohej
tek ata të vendit, ishte më i lehtë për të ndodhur, kurse tjetri,
shumë më i vështirë. Zoica hynte te rasti i vështirë dhe kjo, në
saje të një krushqie djepi, që askush nuk dinte të thoshte se si
u lidh. Atë krushqi, ajo e mallkonte gjithmonë, se thoshte vend
e pavend, “korba unë, ku kam hyrë!” dhe pendohej pak, vetëm
për rastet kur mbyllej me burrin për t’u sfilitur. Ai nuk e lëshonte
nga kthetrat dhe kjo, me kohë u bë për Zoicën, gjëja më e
ëmbël që gjeti në mal. Për ta ëmbëlsuar sa më shumë dhe nga
frika se mos ikte, i shoqi vinte natën nga stani. Futej në kasolle
si hajdut dhe kërkonte të gjente ku flinte ajo, për të dalë jashtë.
E kapte nga kyçi i këmbës dhe e tërhiqte lehtë, që të mos zgjohej
menjëherë e të mos dëgjonin të tjerët. Por ishte dhe rreziku, që
në vend të gruas, të tërhiqte dikë tjetër, ashtu siç kapi njëherë
gabimisht, kyçin e kunatës, e cila i tha “nuk jam unë, po shiko
më tutje!”. Mundësia e ngatërresës së kyçit, ishte gjithmonë e
pranishme, se të gjithë pjesëtarët e familjes, flinin të ngjeshur
si sardele, në krah të njeri-tjetrit. Dhe zakonisht të mbuluar
me një velenxë. Që kur e ngatërroi me kunatën, burri i tha të
flinte gjithmonë në një vend, se vetëm ashtu, mund ta nxirrtë
jashtë pa probleme. Por dhe kjo ishte pak, për të mos u dalë
nami, se problemet nuk iu ndanë. Jashtë shtriheshin ku të
mundnin; pas kasolles, në avllaqin e plevicës ku i mbyllën
natën e parë, nëpër gardhe të huaj, në samarxhanën që ishte

paksa e veçuar, në shkollën me dërrasa të Riza Kërpit dhe deri
në barin e bregut të lumit. Pasi e bënin gjersa sfiliteshin, ai
ngjitej në stan, kurse ajo shkonte në kasolle për të fjetur prapë.
Një natë, dikush e pa që kthehej nga lumi dhe i tha:

- Si s’ke turp, moj!
Por Zoica i dha një përgjigje që do tmerronte më vonë, të

gjitha gratë dhe vajzat e rritura të Bufit.
- Pse të kem turp, - tha duke rrahur “të sajën” me pëllëmbë,

- me burrin tim e bëj, nuk e bëj me ty!
Që atëherë, dolën më rrallë jashtë, megjithatë Zoica e gjeti

një zgjidhje që dhe të tjerët mos i shihnin, dhe me kunatën të
mos e ngatërronin, dhe të ëmbëlsohej sa të donte me burrin e
saj. Zgjidhja ishte ndërtimi ndryshe i kasolles me kashtë. Jo
më si kërpudhë e fryrë anash e me një xhufkë në majë, ku
s’kishe si t’i shpëtoje syrit të tjetrit, por si shtëpitë e Elbasanit,
katrore e me dhoma të veçanta. Filluan kështu, të ndërtohen
gjithmonë e më shumë, kasolle të tilla. Si kuti shkrepëseje, të
veshura nga jashtë me kashtë thekre dhe të ndara brenda, me
gardhe të hollë, ose çatma. Ndarjet u suvatuan me baltë, për të
mos hyrë zhurmat dhe nëpër dhoma u vendosën krevate me
dhoga, që të mos flinin në shesh. Kjo përpjekje për të
përmirësuar kushtet e jetesës, ra menjëherë në sytë e të
mëdhenjve të vendit, se e quajtën Zoicën “grua me horizont”.
Ajo u caktua kryetare për gjithë grarinë e Bufit dhe që atëherë,
jo vetëm që u bë e kudondodhur, por kurrë nuk i shkoi më
ndërmend të linte malin, për t’u kthyer në Elbasan. Gjithashtu,
kur erdhi ora, i vuri këmbët në një këpucë djalit të saj të madh
Lefterit, që të bëhej më i miri nga të gjithë në mësime. Qëllimin
e kishte ta nxirte doktor, si Viktor Shoni i Goricës së Madhe,
ndaj e shtroi me cukunidha, shufra shelgu, apo bishtin e furkës
që tirrte lesh. Po s’para shtrohej Lefteri, se ëndërronte të bëhej
çoban. Se librat, më tepër i pëlqente fyelli. I binte kaq ëmbël

mbrëmjeve, sa vinte menjëherë në gjumë edhe beben më
qaramane të pllajës së Bufit. Zoica ishte betuar që këtë ëndërr
t’ia shkulte nga koka dhe, në një farë forme, ia arriti qëllimit.
Lefteri u  shtrua më në fund. Vetëm lexonte, nuk luante me
fëmijët, fliste me vete dhe rrallë i binte fyellit, kur e ëma
mungonte se duhej të merrej me gratë. Pati zëra që e këshilluan
të mos i binte në qafë të birit dhe ta linte të bëhej çoban, por
ajo ua preu me limon:

- Keni inat, se do bëhet doktor si Viktor Shoni, ndaj!
Pas shkollës së fshatit, e dërgoi në liceun e Gjirokastrës

se, siç i tha një nga të mëdhenjtë në një mbledhje me gratë,
vetëm aty njeriu mund të vinte dy pare mend. Por liceun
Lefteri nuk e shpuri dot gjer në fund, se iu turbullua truri nga
mësimet e shumta. Në një orë historie, kur mësuesi e ngriti
në dërrasë, ai thirri me sy të turbulluar nga një ndjenjë
madhështie dhe tha tjetër për tjetër, “rroftë populli vllah!”. I
tha mësuesit në mirëbesim, se ai ishte presidenti i republikës
së vllehve, se republika e tij, me kryeqytet Voskopojën,
mbaronte në Buf dhe kishte për simbol tre flamuj dasmash.
Me këtë cilësi, u kthye në Baltën e Murrme dhe që atëherë u
mbante fjalime fëmijëve të dy anëve të lumit. Siç mbante dhe
tani pranë burimit ku vajzat e anës tjetër, po vinin me bucela
për të mbushur ujë.

Përtej u dukën katër vajza me bucela dhe dikush thirri
“erdhi Zoica!”, por presidenti nuk ia mbathi, se i pa. Ishin tri
më të mëdha dhe një më e vogël. Të mëdhatë i mbanin bucelat
në sup, kurse e vogla të sajën, që ishte sa një breshkë, në
dorë. Tri qenë të zeza, siç u thoshin Bubajt ezmereve, kurse
më e vogla, ishte e bardhë. Tek afroheshin, në krahasim me
të tjerët, ai i pa më gjatë dhe pati kohë të bindej, se tri të zezat
nuk qenë kushedi se çfarë, kurse e vogla e bardhë, ishte shumë
e bukur. Të gjithë Bubajt, pranonin njëzëri se nusja e tij

Katerina, ishte e bardhë dhe shumë e bukur, ndaj e cimbisi*
dyshimi se e vogla mund të qe vetë ajo. U drodh si t’i kish
rënë në zverk një cinxur i lagur dhe i shkoi mendja tek ato që
thoshin të mëdhenjtë për nusen e tij. S’e mbante mend sa vjeç
ishte, kur u bë zakon që të ulej me ta. Dhe ata ta pranonin,
duke i liruar pa kurrfarë hezitimi, kreun e vatrës. Mblidheshin
për vete dhe thoshin “hapni vend, se erdhi dhëndri!”, duke
nënkuptuar atë. Vendi i liruar, ishte gjithmonë në krye të vatrës.
Ai ulej atje, pa e vrarë shumë dhe mprihte veshët, për të mos
lënë asnjë fjalë nga të mëdhenjve, të binte në shesh. Por fjalët
që i gëlltiste sa shfaqeshin në ajër, qenë ato për Katerinën. Kur
nuk e përmendnin, mërzitej si ta kishin lënë një muaj pa bukë,
ndërsa kur e përmendnin, zemra i kërcente si kec nga gëzimi.
Kishte dëgjuar aq shumë për të, sa dinte si vishej, si qeshte, si
qante, si luante, si flinte, si u bë njëherë gati për të vdekur, si u
ngjall, si zbukurohej nga dita në ditë dhe ç’u tha nga njerëzit
ditën që lindi. U tha se te Kolebajt lindi një vajzë që ngjante,
mes tri motrave të tjera, si fill leshi i bardhë, mes fijesh që
nxinin. Më pas, e krahasuan me hënën, me lulen, me
trëndelinën, me yllin e mëngjesit, me vesën, me qershinë, me
ftoin, me rrushin dhe me  plot fruta të tjera, por atij më gjatë
dhe më i turbullt, i ngeli në kokë krahasimi me fillin e leshit.
Të bardhin.

Vetëm tani që e pa tek vinte drejt burimit, turbullira iu shkri
si vesë mëngjesi dhe s’dyshoi aspak, që e vogla me bucelën sa
një breshkë, ishte nusja e tij, Katerina. Ndonëse më nga afër
dhe duke pasur në zverk një lagështirë të përhershme cinxuri,
e vështroi ngulazi, nga koka në këmbë. Ishte si një tufë
trëndeline që del me rrëmbim nga uji. Kërcente si ftujkëz, kur
të tjerat e këshillonin të rrinte urtë, se e shihnin djemtë që dëgjonin

cimbis - pickoj

Lefterin. Por meqë nuk dëgjonte nga ai vesh, kur motrat u
turrën të mbushnin ujë, vetë bëri për nga grumbulli me djem.
Ndaloi vetëm një hap larg Sokratit që, edhe pse i tkurrur nga
sikleti, arriti të dallojë se sytë e nuses, ishin laramanë. Si një
grusht rruazash të gatuara me ngjyrëza ylberi. U mahnit dhe
donte t’i shihte gjatë, po Katerina pyeti që ta dëgjonin të gjithë:

- Cili është Sokrat Buba?
Dhe ai papritur ndjeu një si nëpërkëmbje dinjiteti. Nga

sikleti i shumëfishuar dhe rrënimi përfundimtar i dinjitetit, e
shpëtoi motra e madhe e vajzës.

- Katerina, ktheu mbrapa, - bërtiti ajo, - mos shko tek ai!
- Pse? - pyeti bukuria e vogël me sy laramanë.
- Se ai është burri tënd!
Që nga ajo ditë, Sokrat Buba ndjeu një nevojë të

domosdoshme rimëkëmbjeje dinjiteti, ndaj i shumëfishoi
vizitat te vatra dhe e forcoi shoqërinë me të rriturit. Duke u
afruar më shumë me ta, ai mendonte se rritej më shpejt. Dhe
duke qenë i rritur, askush, as nusja e tij, nuk do mundej t’i
cenonte dinjitetin. Sidomos nusja e tij! Ai nuk mund t’ia falte
asaj, që i përmendi emrin në sy të të gjithëve. Që të rritej më
shpejt, e pa të udhës se duhej më parë t’i ngjante njërit prej të
mëdhenjve dhe, pa hezituar aspak, zgjodhi babanë. Babai ishte
mali ku mund të mbështetej i sigurt. Dhe të flinte rehat se, po
t’i ngjante atij, askush s’do guxonte më t’i prekte dinjitetin.

Për babanë e tij, në gjithë Bufin, thoshin “Jeras Buba me
nam!”. Ai ishte i gjatë, i fortë dhe po të mos llogarisje atë pak
samar në mes të hundës, hynte pa frikë, mes burrave më të
pashëm të Bufit. Ishte i shpenguar, i qeshur dhe çdo vështirësi
në jetë, e kapërcente me një shpërfillje të plotë, si të mos haste
në hall, por si të haste në këngë. Kishte të përhershme një
kapelë me strehë, të venë shtrembër, një cigare të varur në
buzë, si kërrabë dhe një buzëqeshje shpërfillëse, që bënte për

vete edhe hasmin më të madh. Jetën e merrte ashtu siç i vinte
dhe nuk hutohej aspak, po t’i ngecte ndonjë herë sharra në
gozhdë. Një nga ngecjet, që të rriturit e përmendnin akoma
kur mblidheshin rreth vatrës, ishte ajo kur Plasarajt donin t’i
ndanin të fejuarën e djepit, ngaqë siç thoshin ata, e kishte
hundën me samar. Atëherë babai nuk u hutua aspak dhe bëri
atë, që s’kishte guxuar ta bënte ndonjëherë një vllah i lindur e
i rritur në mal. Vajti vetë te Plasarajt dhe u tha, pa iu dridhur
qerpiku:

- Ky jam unë, Jeras Buba, nga koka në këmbë! Po s’doni të
ma jepni vajzën, e marr vetë, se më pëlqen!

Plasarajt, jo vetëm që nuk e zbuan, por e mbajtën atë natë
në kasollen e tyre, pinë raki e bënë këngë. Që atëherë, të gjithë
në Buf, për babanë e tij, thoshin “Jeras Buba me nam!”. Kurse
për Nastën, pëshpëritej se kish thënë “atë do marr dhe s’më
prishet puna që e ka hundën me pak samar!”. Me nënën
duheshin shumë dhe bënë një karvan me fëmijë; në çdo dy
vjet nga një. U rreshtuan kështu, pas e para Sokratit, një tufë
me motra, por që nuk përbënin kurrfarë shqetësimi për babanë.

- Do bëj dhe ca vajza të tjera, - thoshte gjithmonë, - se janë
të mira dhe këto.

Dhe kushedi sa do kishte bërë, sikur më vonë e ëma të mos
binte me të vdekurit. Ishte një vështirësi jo e vogël për babanë,
pasi kur donte të flinte me nënën, “çup”, të vdekurit i prisnin
rrugën. Megjithatë, ai e kapërceu dhe këtë vështirësi, me ato
që mbaheshin si armët e tij më të forta; me shpërfillje dhe
këngë. Me kohë, kënga ishte ajo që e ngjiti namin e tij në
maja, të cilat nuk arriheshin lehtë nga të tjerët. Kur këndonte
ai, gratë që dëgjonin, harronin të merrnin frymë, kurse burrat
që kujtonin se këndonin, hiqnin dorë përgjithmonë nga kënga.
Ai dinte njëqind këngë dhe te secila, nuk vinte gojën, vinte
zemrën. Babai thoshte se nuk këndon goja, këndon zemra. Dhe

nuk donte të këndonte vetëm zemra e tij, donte të këndonin
zemrat e të gjithëve. Aq me gjithë mend e kishte babai këtë, sa
zbonte nga trapezi, të gjithë ata që nuk donin të këndonin.

- Këndo keq, - thoshte, - por kurrë mos rri pa kënduar! Burrat
nuk dallohen nga pushka, burrat dallohen nga kënga.

Me dinjitet të sapokërcënuar nga nusja gati dy vjet më e
vogël, Sokrat Buba kuptoi që në fillim se, që t’i ngjante babait,
duhej para së gjithash, të këndonte si ai. Por dhe babai, si t’ia
lexonte mendimet, nuk e la në baltë. Filloi ta merrte me vete
gjithmonë e më tepër. Dhe më shumë se kudo tjetër, atje ku
kishte këngë; nëpër dasma, ziafete dhe ahengjet e Bubajve.
Për të parë si bëhej një këngë, si mbahej iso dhe si pihej dollia.
I vinte dhe atij para një gotë të vogël, sa një gisht, ia mbushte
me ujë dhe i thoshte:

- Kjo, bashkë me dhjetë të tjera si kjo, janë dollia.
Ai dëgjonte këngë i mbledhur kutullaç në prehrin e babait,

fshinte qurrat me mëngën e këmishës dhe rrëkëllente dolli, siç
rrëkëllenin burrat. Njëherë, babai u ngatërrua dhe në vend të
ujit, i hodhi raki. Atij i kërcyen sytë si ato të dashit, por nuk e
dha veten.

- E mirë është! - tha.
Dhe pasi kafshoi një thelë të madhe mishi, ia mori këngës.

Babai ia mbajti, kurse një duzinë me burra, bënë iso. Mori një
nga këngët më të bukura të babait, “Syri laraman”, por e la
përgjysmë. Aq për faqe të zezë vajti, sa burrat e isos, nuk
mbanin dot shurrën nga të qeshurit. E provoi me këngë të tjera
nga këngët e pafundme të babait, por të gjitha shkuan më zi se
“Syri laraman”. Dukej se nuk qenkej e lehtë të këndoje, ndaj
që atë ditë, vendosi që ta ndriste të paktën me një. Me atë që i
pëlqente më shumë, e pati një fat disi më të mirë se të tjerat.
Filloi të përgatitej në heshtje të plotë. E këndonte “Syri
laraman” me vete, nëpër dhëmbë, kudo që të ndodhej. Larg

syrit të njerëzve dhe me shpresën se ata një ditë nuk do t’i
përuleshin vetëm t’atit, por dhe atij vetë. Do thoshin dhe për
të, “Sokrat Buba me nam!”. U vonuan për të vajtur te nusja, se
nëna që duhej ta vishte, kishte rënë me të vdekurit.

- Prit këtu, - i tha gjyshja, duke e lënë në mes të oborrit, - se
sot e gjetën të vijnë dhe “këta”!

Oborri para kasolles së tyre, ishte citë* me njerëz. Pak burra
dhe shumë më tepër gra. Të gjithë kishin lënë në mes punët e
Pashkës, me shpresën se do çmalleshin me njerëzit e tyre të
dashur. Kjo punë me oborrin e tyre, kishte kohë që ndodhte,
por vitet e fundit, nëna pati nga të ndjerët një preferencë të
veçantë. I ranë asaj më tepër në qafë, ndoshta ngaqë ishte e
urtë dhe fjalëpakë. Ai i kishte shumë frikë të vdekurit, por që
nga ajo ditë që mbeti vetëm për vetëm me nënën, gjyshen dhe
një nga “ata”, u bë më trim. Nuk mbeti rastësisht, kishte kohë
që bënte plane për të mbetur. Të vegjlit nuk lejoheshin të
dëgjonin si llafosej një i vdekur me një të gjallë, por kjo, sesa
ta frenonte për të shuar kureshtjen, e nxiti më shumë. Pa mohuar
frikën e tmerrshme, nuk mund ta fshihte se digjej për të parë si
vinin dhe si flisnin “ata”. Xanxat për këtë, ia futën të rriturit,
kur tregonin rreth vatrës për të vdekurin e radhës që kishte
ardhur te nëna. Aq të shpeshta qenë ardhjet e tyre dhe rrëfimet
e të rriturve, sa ai dinte më mirë huqet e të ikurve prej kohësh
nga kjo botë, sesa hallet e atyre që s’ia kishin mbathur akoma.
Të vdekurit nuk e tregonin kurrë emrin, domethënë nuk thoshin
asnjëherë “jam filani!”, si të ndjeheshin fajtorë që s’ishin më.
Ata i gjente gjyshja duke pyetur “ti filan je?”. E që i njihte nga
zëri si shushurimë kallamishtesh të thata, nga ndonjë kollë
kronike, apo e qeshur nëpër dhëmbë, si ajo që i ndjeri e kish
pasur që në të gjallë.

Një kusur tjetër, ishte se “ata” vinin më shumë në ditë festash,

citë - plot, mbushur

si atë të diel që ishte Pashkë dhe njerëzit piqnin mish. Ndoshta
ngaqë bëheshin më shumë ziliqarë, atëherë kur të gjallët
gëzonin më tepër. Gjithashtu, nuk pranonin të flisnin kur i gjalli,
apo e gjalla që kishin thirrur, mbante në trup diçka që
reflektonte gëzim. Një karficë të ndritshme te flokët, një
mbrostellë me lule, një kapelë të vënë shtrembër, një varëse
floriri, apo një shami të bardhë. I vetmi që nuk kishte
pretendime të tilla, ishte dajua i tij, dëshmori Vasil Plasari. Sa
herë që vinte, ai i lutej gjyshes që t’i mbushte mendjen Nastës,
domethënë nuses së saj dhe motrës së tij, ta prishte zinë që
mbante për të prej kaq vitesh, duke qepur në trup, qoftë dhe
një kumbi të bardhë. Fliste me zë fare të ulët, për shkak të një
plage që kish marrë në luftë, por gjyshja e njihte mirë, se vinte
më dendur nga të gjithë. Në dallim nga hallë Athinaja, vdekur
në moshë të re nga bunda, që vinte tepër rrallë. Vetëm atëherë
kur kishte ndonjë parashikim të rëndësishëm për të thënë. Aq
të sakta qenë parashikimet e saj, sa njerëzit në Buf, për hallin
më të vogël, thoshin “të pyesim njëherë Athinanë!”.

Halla ishte ajo që e ndihmoi në të vërtetë, për t’u bërë më
trim, atë ditë që ia arriti qëllimit dhe mbeti vetëm për vetëm
me nënën, gjyshen dhe një nga “ata”. E mori vesh shpejt, se i
ardhuri i padukshëm, domethënë “njeri nga ata”, ishte halla,
se dëgjoi gjyshen që pyeti gjithë merak “pse vjen kaq rrallë,
moj Athina?”. U fsheh si mi, pas sëndukut me rrobat e mira,
sapo gjyshja mbylli derën e kasolles dhe iu afrua nënës së shtrirë
ndanë vatrës, mbi një rrogoz të mbuluar me velenxë leshi të
trashë. Sipër, gjer te gryka, mbante një velenxë tjetër, ngjyrë
kafe të thellë dhe më të hollë. Ballin e kishte lidhur fort me
shami të zezë, sytë të karfosur, buzët të kyçura dhe fytyrën,
më shumë se të bardhë. Si të mos kish mbetur në të asnjë pikë
gjak. Të gjitha këto ai i pa, meqë nxirrte kokën herë pas here
nga pas sëndukut si mi. I qau zemra për fytyrën e nënës mbetur

pa gjak, por më shumë digjej nga kureshtja për të parë si vinin
dhe si flisnin “ata”. Atij për pak i shpëtoi shurra aty pas sëndukut,
kur pa nënën të hapte buzët dhe të fliste me gjyshen si në jerm.
Me një zë si shushurimë kallamishtesh, që ai vinte dorën në
zjarr, se nuk ishte zëri i saj. Nuk u desh shumë kohë, për të
mësuar se ishte i hallë Athinasë. Emrin e saj e përmendi gjyshja,
se tha “pse vjen kaq rrallë, moj Athina?”. Hallën pak e mbante
mend, se vdiq shpejt, kur ai nuk ishte fejuar akoma me
Katerinën, por dinte nga të mëdhenjtë, se ishte zemërflori dhe
i donte shumë të vegjlit. Kjo dije, e ndihmoi për t’u trembur
më pak. Dhe për t’u bërë akoma më trim, kur halla që e pa tek
fshihej mbrapa sëndukut, tha:

- Është dhe Sokrati këtu, i thoni djalit të dalë!
Vetëm atëherë, e zbuloi gjyshja dhe donte ta nxirrte jashtë,

por i doli në mbrojtje hallë Athinaja.
- Ç’ke me të, - i tha nënës, - lere të dëgjojë! U bë burrë, ju

bëftë halla, por t’i keni mendjen dhe mos ia prisni vajin e
peshkut!

Që atëherë, ai mbyllej me nënën, gjyshen dhe ndonjë nga
“ata”, sa herë që ia kishte ënda. Por iu desh dhe gjyshes si
lajmëtar. Për të trokitur derë më derë, duke thënë të vijë filani,
për atë që ishte, se e do filani, për atë që s’ishte më. Dhe atë
ditë Pashke, që e la në mes të oborrit të mbushur citë me njerëz,
ai priste që gjyshja të dilte nga brenda për ta dërguar diku.
Dhe ajo doli vërtet, por jo për t’i thënë atij të shkonte në ndonjë
vend. Doli për të zbuar të gjithë ata që prisnin në oborr. Siç
mësoi më vonë, përveç Athinasë që erdhi për të thënë se vllehtë
do ta linin Bufin dhe do t’u ndodhnin ca gjëra që do t’ua sillin
festen rrotull, nuk pranoi të presë asnjë nga të ndjerët e tjerë.
U tha të iknin nga kishin ardhur, se Nasta atë ditë Pashke,
kishte shumë punë. Do vishte djalin për të vajtur te nusja.

Nëna dërrmohej kur binte me të vdekurit, por meqë duhej

të niste të birin, i gjeti aq forca sa për të qëndruar në këmbë. E
veshi si të ishte një burrë i vogël. Me pantallona leshi të ngushta
në fund e të mbyllura me kumbi. Këmishë fanellatë me mëngë
e jakë kadifeje, siç vishnin djemtë e rritur kur bëheshin
dhëndurë. Dhe jelek me xhep të jashtëm, ku ngjeshi një kokërr
hudhër për të mos e marrë me sy. I veshur kështu dhe me një
orë ditë, para se muzgu të fuste kokën në kallamishtet  e Bufit,
i dha dorën babait. Për të lënë kasollen e tyre dhe për t’u hedhur
tek ato në anën tjetër të lumit.

Sapo u gjendën matanë, babai i premtoi t’i blinte një kokosh
sheqeri tek arixhinjtë dhe i tha:

- Sot do këndosh “Syri laraman”!
Ai e harroi menjëherë kokoshin prej sheqeri dhe ndjeu t’i

dridhen leqet e këmbëve, por që të mos kuptohej se trembej
nga nusja, filloi të luajë me pllakëza petashuqe. Bregu matanë
vinte më i shtruar dhe pllakëza të tilla, kishte me shumicë.
Kur  kërcenin mbi faqen si pasqyrë të ujit, ato ngjanin me
mëllenja të harbuara. Nganjëherë u shkonin tejpërtej çative
prej kashte të kasolleve të anës tjetër dhe binin si gjyle të vogla,
mbi këmbët e njerëzve. Apo në vatrën e zjarrit, raftin e enëve,
kapakët e sënduqeve, ikonat e shenjtorëve, kaçupet me djathë
dhe sahanin me fasule. Babai nuk e la të hidhte më shumë se
dy-tri herë, se tha:

- Perëndoi dielli.
Te shtëpia e nuses, duhet të futeshin patjetër me diell, kjo

qe porosia e rreptë dhe e nënës, dhe e gjyshes. “- Ju të jeni te
Kolebajt, - thanë ato pa, i lënë radhë njëra-tjetrës, - kur dielli
të mos jetë mbytur akoma në det”.

Deti ishte larg. Ai nuk e kishte parë ndonjëherë, se e
pengonin kallamishtet, por e mendonte si diçka të ligë, meqë
pillte ciklone. Dhe i dërgonte të shkulnin çatitë me kashtë të
kasolleve të Bufit. Kur do kishte ciklone, lajmëronte një plak

nga fisi i Mishajve. Ose shkonte shtëpi më shtëpi, ose hipte
mbi shelgjet e lumit.

- O njerëz, - thërriste duke vënë duart si hinkë, - shuani
zjarret, se sot do fryjë detiiii!

Tek ata zjarrin e shuante gjyshja, kurse babai lidhte trarët
me litar mushkash. Babai ishte karvanar, kështuqë në krahasim
me vëllezërit e tjerë që kullosnin delet, qe më i lirë. Dhe më i
lidhur me shtëpinë. Kur gjyshja merrej me zjarrin dhe babai
me trarët, ai vështronte i trembur nga kallamishtet, se ato e
ndjenin të parat frymën e detit. Vështroi dhe tani që po
perëndonte dielli, por s’pati arsye të trembej, se kallamishtet
flinin. Megjithatë, s’mund të thoshte se s’qe i trembur dhe do
donte që kallamishtet të mos flinin. Duke mos fjetur ato, ai do
ta kishte më të lehtë për të mbuluar dridhjen e leqeve. Frika
ndaj nuses, ishte më e madhe nga ajo e ciklonit dhe meqë ai
nuk po vinte për ta mbuluar, e vetmja mbulesë që i kish mbetur,
ishte muzgu.

Kur mbërritën te Kolebajt, muzgu përpëlitej si gushëkuq i
plagosur në buzë të kallamishteve.

Ata kishin dalë të gjithë në oborr për t’i pritur, por tek ai u
afrua e para gjyshja e Katerinës, Parashqevia. Ajo kishte trup
të madh e buzë të çara dhe kur hapi krahët, ai u tremb se mos
e mbyste. E fshehu në gjoks, e puthi mbllaq mblluq me buzët
e çara, që ia mbajti në faqe, derisa i bëri qull me pështymë dhe
tha:

- Mirëserdhe, i vogli i gjyshes!
Të tjerët as e prekën, as e puthën. Vetëm njëra nga nuset e

shtëpisë, ndoshta më e reja dhe me kaçurrela të zeza, i fshiu
faqen me cepin e mbrostellës. E kur s’mbeti atje asnjë vragë
pështyme, tha për të me të qeshur:

- Ky është bilbili i Bubajve!?
Më pas, ai nuk iu nda babait që qeshte me të gjithë, fliste

para-mbrapa dhe kërkonte t’i nxirrnin nusen, duke e vënë
kapelën akoma më shtrembër. Thoshte:

- Ç’u dua ju, më sillni nusen, se për atë kam ardhur!
Nusja nuk dukej gjëkundi dhe meqë të gjithë merreshin

me babanë, vetë vështroi vjedhurazi nga tri motrat e zeza që
pa atëherë te burimi, kur Katerina pyeti, në sy të të gjithëve,
“cili është Sokrat Buba?” dhe atij, për pak iu rrënua
përfundimisht dinjiteti. Me përjashtim të së madhes, dy të
tjerat vështronin fshehurazi nga ai dhe shkriheshin, duke
gjakosur bërrylat. Rrinin të gjithë në një hapësirë katrore,
me dyshemenë prej balte të ngjeshur dhe të mbuluar cep më
cep me rrogoza, rrugica shumëngjyrëshe e qilima. Mbi kokë
kishin kashtë të nxirë nga bloza, kurse anash, mure prej
shufrash, rafte me enë, dengje me lesh dhe thasë të mëdhenj
për rroba. Në njërin krah të hapësirës katrore, zgjatej një
korridor i ngushtë, që bashkonte tri-katër dhoma si furriqe.
Nga dhomat si furriqe, dilnin pareshtur fëmijë që thyenin
me njeri-tjetrin vezë të kuqe, që grindeshin, apo luanin, po
ajo që nuk po dilte akoma, ishte kërcënuesja e dinjitetit të
tij, Katerina.

Pasi u takuan, u ulën. Në shesh, rreth një sofraje të madhe
mbuluar me një beze të ngjashme me mbrostellën e asaj që
tha për të, “ky është bilbili i Bubajve?”. Ai, babai dhe burra
nga të Kolebajve. Pas tyre, u ulën gratë që vunë në mes plakën
e madhe, Parashqevinë. Ajo që i la atij aq shumë pështymë
në faqe. Një nga gratë, përpiqej të mbante të vegjlit nëpër
dhomat si furriqe. Në këmbë mbeti vetëm ajo me kaçurrela
të zeza. Sillte gjëra për të ngrënë në sofranë e madhe. I vuri
gjithashtu zjarrin një togu të madh me bajga të thata te pragu,
se kishte mushkonja dhe ndezi dy fenerë të mëdhenj me
vajguri, meqë po binte nata.

Ai u trishtua që nuk e lanë natën të binte, se kështu do

dukej ashiqare* që i trembej Katerinës. Asaj që akoma s’po
dëgjonte të vinte. Ajo me kaçurrela të zeza e që s’dihej pse
e quajti atë bilbilin e Bubajve, e kishte emrin Pandora. E
dëgjoi nga ato që e ndihmonin të mbushte sofranë. Sofraja
u mbush me gota të vogla, që nuk merrnin më shumë se një
teke raki dhe me plot gjëra të mira. Më shumë kishte vezë
të kuqe nga të Pashkës, mish të pjekur në hell dhe kukurec,
si ai që i dha gjyshja kur e nxori nga loja. Babait i vunë
bishtin, por ai tha:

- Opo nuk dua të më jepni mish, dua të më sillni nusen!
E mori inat babanë që nuk e linte nusen atje ku ishte.

Mori inat dhe fenerët që e bënin natën ditë. Dhe ishin një
perde e keqe për dridhjen e leqeve. Kur e sollën nusen, ai u
tremb si nga një ardhje cikloni. Dhe s’dinte ç’të bënte, me
sytë që nuk rrinin në një vend. Hidheshin andej-këtej, si
pllakëza petashuqe. Në fillim pa kashtën e nxirë, pastaj
bajgat e ndezura, tymin me të cilin trembnin mushkonjat,
fenerët që bënin dritë, kukurecin që nxirrte avull të ngrohtë
dhe më në fund, si të mos dinte nga t’ia mbante, pa nusen.
Ajo kishte qëndruar atje ku fillonte korridori i ngushtë,
gjysmë e fshehur pas Pandorës, që tha:

- Ua solla dhe nusen!
Me sytë laramanë që nuk i ngrinte nga toka. Kishte fustan

të gjatë me pala, gjer në fund të këmbëve. Mbrostellë me
zogj të qëndisur, shami koke të verdhë dhe gërsheta të
zgjatura me bishtaleca leshi. Ishte kaq e bukur dhe atij, për
çudi, nuk iu drodhën më leqet. Dhe për herë të parë, i ra
ndër mend të prekë me dorë një thelë kukureci. Pandora
donte ta sillte më afër, se e kërkoi babai, por nusja e tij e
ardhshme, iu gërmush kësaj me aq mllef, sa e dëgjuan të gjithë:

- Po më tërhoqe më, ta bëra gropën!

ashiqare - hapur

anameso - e mesme, zgjidhje kompromisi

Burrat qeshën, gratë grisën faqet me thonj, dy nga motrat e
zeza, thanë në një kohë:

- Rri urtë, Katerina!
Parashqevia u lut të mos ia ngacmonin çupën. Meqë nuk donte

të vinte, vajti babai tek ajo. Jeras Buba me nam! Me buzëqeshjen
e shpenguar dhe kapelën e vënë shtrembër, që e hoqi kur u përkul
para saj. I dha uratën, e puthi në ballë dhe tha:

- Nuse si kjo, nuk ka parë ndonjëherë dera e Bubajve!
Pastaj donte t’i varte në qafë një zinxhir të hollë, që e nxori

nga xhepi i jelekut, por nuk mundi. Se Katerina ia mbathi. Vrapoi
nëpër korridorin e ngushtë dhe humbi në njërën prej dhomave si
furriqe.

Babai, për të mos menduar krushqit se i mbeti qejfi nga ikja
pa kurrfarë lezeti e Katerinës, ia mori këngës. Ajo ishte nata e
babait, por që u bë më vonë dhe nata e Sokratit. Apo e Pandorës.
Pandora ishte krenaria e Kolebajve në këngë dhe befasimi i
përhershëm i babait. Pas tij, radhën për të kënduar e kishin të
zotët e shtëpisë dhe ata menjëherë i hapën rrugën Pandorës. I
thanë:

- Këndo, moj nuse, që të mos na shajnë Bubajt!
I bënë vend në sofra, se një grua që këndonte, kishte të drejtë

të ulej atje, aq sa ç’kishin dhe burrat, por ajo preferoi një zgjidhje
anameso* u ul pas tyre dhe para grumbullit të grave, që ngjante
me një juri hijerëndë.

- Mirë jam dhe këtu! - tha ajo, duke hedhur pas shpine
kaçurrelat e zeza.

Këndoi një këngë të padëgjuar më parë në Buf, “Dervishi
theri Sofinë”. Pandora kishte një zë që të thërrmonte shpirtin
dhe kjo u duk menjëherë, se qimet e burrave u ngritën si gozhdë,
kurse gratë e jurisë, nuk mbanin dot lotët. Ndërsa babai, nuk
mbajti dot më adhurimin.

- E dija që s’ka burrë të matet me mua në këngë, - tha kur të
gjithë uronin Pandorën, - por nuk e dija se vdekja do më vinte
nga një grua!

E pa si të mundur babanë, por njëkohësisht nuk ndjeu ndonjë
keqdashje për Pandorën. Ishte hera e parë që dëgjonte një grua
të këndonte kaq bukur. Që matej me burrat dhe guxonte t’i
errësonte ata. Deri atëherë, donte t’i ngjante babait, kurse tani,
gjëja që donte më shumë, ishte t’ia kalonte Pandorës. Kështu
vinte në vend, dhe nderin e babait, dhe dinjitetin e tij të rrezikuar
atëherë nga Katerina. Kur këndonte babai, gratë vlerësuese tej
sofrait, harronin të merrnin frymë, ndërsa kur ia merrte Pandora,
nuk mbanin dot lotët. Ky dallim, e bëri atë të kuptojë se një
njeri, këndon më bukur nga të gjithë, atëherë kur i bën të tjerët
të lotojnë. E ndjente se kishte ardhur ora e tij, e përgatitur prej
kohësh në heshtje. E ndihmoi babai.

- Të dëgjojmë dhe Sokratin, - tha ai aty nga fundi i ziafetit,
- se e këndon shumë bukur “Syri laraman”.

U turbullua si t’i binte në kokë e gjithë pllaja e Bufit, por i
doli në mbrojtje Pandora. Ajo, për të mos u turpëruar dhëndri,
pranoi më në fund, të ulej në radhën e burrave. U ul në krah të
tij, i vuri dorën në ballë se mos i digjte koka dhe, duke e parë
ashtu siç e shihte e ëma pas rënies me të vdekurit, i tha në vesh:

- Këndo bukur, për inat të Katerinës!
Më pas, ai dëgjoi zërin e tij që dridhej si fjollëz mëndafshi

poshtë kashtës së nxirë, ndjeu gishtërinjtë e Pandorës që i
përkëdhelnin flokët, kuptoi se babai flaku kapelën nga gëzimi,
pa gratë që s’mbanin dot lotët dhe i buçitën veshët nga urimet,
që vërshuan si ujërat e lumit poshtë shelgjeve të vjetër. Të gjithë,
ndoshta dhe Katerina e fshehur, i gëzoheshin atij. Kurse ai i
gëzohej nderit, apo dinjitetit të rimëkëmbur dhe asaj se, këtej e
tutje, njerëzit nuk do mburrnin vetëm babanë. Do thoshin dhe
për të “Sokrat Buba me nam!”.

PER SHENDETIN
E VLLEHVE

Kishte kohë që endej midis zjarreve të Pashkës dhe, meqë
kudo këndohej, nuk dyshoi aspak se edhe atë ditë do kthehej
vonë në shtëpi. “Mbete në Buf”, i thoshte gjithmonë e shoqja,
por ai e dinte mirë se, më shumë se kudo, kishte mbetur te
këngët. Këngët e mbanin në oborret dhe kasollet e vllehve.
Vetëm kur shihte yjet, kujtohej për folenë e vet në Goricën e
Madhe. Në kthim, yjet i tregonin udhën, kurse këngët i ngrohnin
shpirtin. Një shpirt ngrohet, kur është i ftohtë dhe ai i Riza
Kërpit, vuante nga një ftohje e përhershme. Se e përhershme
ishte dhe frika për jetën e të birit, Dhimitraqit. Dhimitraqi tani
ishte një djalosh i shëndetshëm, që i binte për shtatë palë qejfe
defit, por vdekja në çdo çast mund të kërcente nga drizat dhe
t’i futej në trup. Prania e vazhdueshme e vdekjes, ia ftohte
shpirtin, ndaj dhe e ndjente të domosdoshme që herë pas here,
ta ngrohte me këngë.

Që ngrohte kënga, e dinte që nga koha e largët kur dhe ai
mbante iso. Ose ia merrte të vetmes këngë që dinte, “Do këndoj,
a ç’jam i marri!”. Gjithmonë shquhej për iso dhe i bënte bisht
edhe asaj të vetmeje këngë që dinte, por ia nxirnin të tjerët me
çengel. Kur u tundte para syve listën e këngëve të mbushur
vetëm me iso, ata i kujtonin atë një që dinte. I thoshin njëzëri,
“Mirë, merr “Do këndoj, a ç’jam i marri”!”

Të tjerët nuk e ngajtën më, që atëherë kur i vdiqën radhazi
tre djemtë e vegjël. Vdekjet qenë të rënda, ndaj dhe kënga
dilte e tepërt. Por ajo teproi tek ai, edhe atëherë kur vdekja
humbi rrugën. Dhimitraqi jetoi dhe ishte tani një djalosh i
shëndetshëm, vetëm e vetëm se mori emrin e një vllahu. Zia e
gjatë, ia shteroi dhe atë pak këngë që kishte, veçse dhe atëherë
kur s’kishte arsye pse të mbante zi, ai nuk u përpoq më të
këndojë. U nda njëherë e mirë nga kënga, qoftë dhe nga ajo
një që dinte, se trembej mos ngjallte zilinë e vdekjes. Dhe ajo
e gjente përsëri rrugën e humbur.

Megjithatë, dukej që nuk i kishte prerë të gjitha fijet, se
atëherë kur kujtonte se i kishte larë duart, kënga trokiti tek ai
në një formë tjetër. Jo më si një zell për t’ia marrë. Por si një
dëshirë e papritur për ta dëgjuar, përzgjedhur e studiuar. Riza
Kërpi, veç barrës së mësuesit të gjuhës shqipe në shkollën e
Goricës së Madhe, vuri kështu mbi supe dhe telashet e një
mbledhësi folklori. Mblidhte këngë nga të vllehve, që ngrohnin
dhe shkrinin ngricën e shpirtit të tij të munduar. Më parë,
ngrohej duke kënduar vetë, kurse tani, duke dëgjuar të tjerët të
këndonin. Dhe me “të tjerët”, sesa goricarët, apo lebërit e
fshatit, nënkuptonte më tepër vllehtë e Bufit. Veçoi këta, jo
vetëm se u mësoi shkrim e këndim fëmijëve të tyre në shkollën
me dërrasa, apo se ndjehej borxhli për emrin e të birit. I veçoi
edhe ngaqë i dukeshin përherë të veçuar. Nënshtetas gati të
dorës së dytë, që nuk i shkonte mendja askujt, t’i hiqte nga

kasollet me kashtë dhe jo t’i hante meraku si këndonin. Për
më tepër, kur këndonte për të gjithë Gorica e Madhe, që njihej
në gjithë vendin për këngët e vjetra dhe kostumin e paarritshëm
të nuseve. Vllehve të Bufit u njiheshin vetëm stanet, gunat e
leshta dhe ndonjë këngë e vetmuar, si “Kërraba jote pika-pika”.
Duke i njohur me themel këngët e tyre dhe, pse jo, duke u
kushtuar në të ardhmen ndonjë libër, ai sikur i shkëpuste nga
pllaja e Bufit, për t’i lidhur me botën. Njëkohësisht, sikur lante
një borxh jete, me që kishte bindjen e patundur, se i biri qëndroi
në këtë jetë, vetëm e vetëm se mori emrin e një vllahu.

Pasi shkeli në dhjetra kasolle, takoi një tabor me njerëz,
piu rreth vatrave të ngarkuara me hi një damixhanë raki, u ul
këmbëkryq mbi fierin e freskët të tharkut të dasmave, thelloi
miqësinë me burra të mençur e plaka me kryq në ballë dhe
siguroi një karro me këngë, iu përhinë konturet e librit të
ardhshëm. Një libër për këngët e vllehve të Bufit, por që vuante
nga një si mungesë titulli. Ose nga të qenit e një sërë titujve,
që shtynin njeri-tjetrin. Jo vetëm në fillim, por edhe më vonë,
libri i tij i ardhshëm, e pati të përhershme këtë sëmundje të
paqëndrueshme titujsh. Si të ndikoheshin nga jeta endacake,
me shtëpinë mbi kurriz të mushkës, së vetë vllehve. Dhe shpejt
kuptoi që, sesa t’i mblidhte, më shumë ishte i prirur për t’i
gjykuar këngët. Donte të ishte më tepër njëfarë gjykatësi i tyre.
Që nuk mjaftohej vetëm duke i hedhur në një bllok shënimesh,
por i shtrydhte, si për të nxjerrë shpirtin që fshihej brenda tyre.
Mësuesi i gjuhës, me vetëm dy klasë të “Zosimeas”, mbaruar
vite më parë në Janinë, synonte të gjente te këngët, shpirtin e
një kombi. Për më tepër, të një kombi të pashpallur e që as
guxohej të quhej i tillë. Deri atëherë, i njihte vllehtë nga jashtë,
kurse këngët i dhanë mundësinë t’i njihte dhe nga brenda. Të
bënte njëfarë autopsie shpirtërore, meqë çdo kombi, shpirti i
rri te kënga. Njëkohësisht, i kërceu në një kthesë të trurit, titulli

i parë i librit të ardhshëm, por që rezultoi më pas, i paqëndrueshëm:
“Autopsia e vllehve në vargje”. Mund ta kish vrarë mendjen
për të gjetur një titull tjetër, më komod e që s’do binte era
mort, me “autobiografia”, apo “radiografia”, por preferoi një
term nga sfera e vdekjes, meqë pati që herët, ndjesinë se ishte
duke u marrë me trupin e një të vdekuri. Apo që ishte i vdekur,
duke qenë i gjallë. Në kuptimin që e përfillnin të tjerët për të
vdekur, kur vetë rrihte gjoksin se jetonte e mbretëronte aty, në
lëndinat e virgjëra të pllajës së Bufit. Të tjerët dhe këtu mësuesi
fuste më tepër goricarët me të parin e tyre Stefan Mushkën,
qenë të prirur të mbysnin dhe jo të shpëtonin. Të mbulonin
dhe jo të zbulonin. Si të mos e shihnin si një lule më shumë e
që mund të rrinte denjësisht mes luleve të tjera, por si të kishin
të bënin me një ferrë që mund t’iu gjakoste këmbët. Si një lule
më shumë, mund t’i shihte vetëm një shpirt i vrarë e i ftohur,
si ai i Riza Kërpit. Megjithatë, ashtu si të tjerët në Goricën e
Madhe dhe ai, fillimisht ishte i bindur se vllehtë e Bufit i
përkisnin një kombi pothuajse të vdekur. Ose në vdekje e sipër.
Dhe ngaqë mendonte kështu, preferoi një titull “me autopsi”
për librin e ardhshëm, si të zbulonte shkaqet e vdekjes. Por
hoqi dorë shpejt, se nuk e donte atë për asgjë dhe për askënd.
E se iu duk sikur kështu, i fërkonte shpatullat Stefan Mushkës.
Ndryshe nga të tjerët, ai donte të shpëtonte dhe të zbulonte,
pasi vetëm kështu mund t’i ngrohej shpirti.

Nga këngët, ose vatrat me këngë që e rrethonin, atij i dukej
se më shumë ngrohnin ato të vllehve. Dhe jo vetëm për atë se
i biri mbante emrin e njërit prej tyre, apo ishin të ndryshme
nga të vendasve, por se kishin vaj, ndoshta po kaq sa ç’kishin
dhe këngë. Në të tyret, ai fuste dhe ato të goricarëve që, ndonëse
jo lebër, këndonin labçe njëlloj si ata. Kur të parët e Riza Kërpit,
e braktisën Kuçin e Kurveleshit, për të hedhur rrënjë në Goricën
e Madhe, goricarët i lanë të futen në fshatin e tyre, vetëm se

këndonin njëlloj si ata. Ata nuk i donin lebërit mes tyre, me
pretendimin se u ndotej fshati, por kur panë që këngët i kishin
njëlloj, i pranuan. Ndoshta ngaqë pësuan një si ndotje të njëjtë
shpirti. Apo një si shtrirje rrugësh, për të vajtur sa më shpejt te
njeri-tjetri. Rrugë të tilla me këngë, hapnin dhe vllehtë e Bufit,
por ata kur shihnin sesa të huaj qenë për Goricën e Madhe,
preferonin më tepër të mbaheshin pas njeri-tjetrit. Duke u
shkrirë më shumë me njeri-tjetrin, e ruanin më mirë atë që i
dallonte nga të huajt. Si nga goricarët, si nga lebërit e fshatit,
ndonëse ndaj këtyre dukeshin më miqësorë, meqë i sillnin më
afër rrugët e stanit dhe ishin në ato anë, pak a shumë si ata; të
ardhur. Dhe çengeli ku mund të kapeshe për t’u dalluar më
shumë, ishin këngët. Ato këngë që Riza Kërpin e ngrohnin më
shumë, meqë e kishin dhe vajin më të tepërt.

Kur këndonin vllehtë, atij i dukej sikur qanin. Dhe kjo i
pëlqeu që kur dëgjoi këngën e parë në Buf, se dhe vetë e kishte
shpirtin përherë në të qarë. Me që e përhershme ishte dhe frika
për jetën e të birit, Dhimitraqit. Të gjithë e dinin në Goricën e
Madhe, se ai para se të binte për të fjetur, kontrollonte njëherë
frymëmarrjen e të birit. Përkulej mbi të kur flinte dhe largohej,
vetëm kur bindej se ishte gjallë. Se tek ai, mundësia e vdekjes
së Dhimitraqit, rrinte gjithmonë ndezur si kandil. Apo si një
vaj, që ndrydh shpirtin e që vllehtë nuk e ndanin akoma as nga
kënga. Si të rrinin bashkë, jeta dhe vdekja, loti dhe gëzimi.
Prania e vajit në mes të këngës, e bënte jetën më të bukur dhe
vdekjen më të pranueshme. Ndodhte një si mirëkuptim. Dhe
këngët që e pranonin vdekjen, ngrohnin më shumë. Se peshonte
më shumë vlera e jetës. Vlera e jetës ndihej pa dyshim dhe në
këngët e lebërve, por te këta, edhe kur i këndohej dashurisë,
kishe ndjesinë sikur shkoje në luftë. Kurse te vllehtë, sikur
shkoje për të mbledhur manushaqe.

Gjithë këtë pikiatë mendimtare në zemër të këngës, Riza

Kërpi e bënte dhe tani, tek endej midis zjarreve ku piqeshin
mishrat e Pashkës. Dhe midis grupeve me vëlleh, që këndonin
këngë të përvajshme. E që atë ditë, sepse i ngjanin më pak të
tilla. Ndoshta ngaqë dhe ai ndjeu mes buzëve, një si përpëlitje
kënge. Zia e gjatë, sikur u plasarit dhe nga plasat, sikur nxori
kokën e vetmja këngë që dinte, “Do këndoj, a ç’jam i marri!”.
Por ndoshta edhe ngaqë ishte një ditë sa e bukur, aq edhe e
zhurmshme. Me sheshet e mbuluar nga velenxat e kuqe, ku
vllehtë uleshin sipas fiseve dhe tymin që endej si gëzim i
bardhë, në gjithë qiellin e pllajës së Bufit. Poshtë tymit, të
vegjlit ulërinin duke u rrotulluar bashkë me një tra të gjatë,
burrat rrotullonin mishrat dhe i kontrollonin nëse ishin pjekur,
duke shpuar kofshën me gishtin e madh, ca të ardhur nga
fshatrat përreth, shisnin thekër e kumbulla të egra dhe graria,
ishte bërë një me arixhofkat. Arixhofkat shisnin shporta të
thurura me thupra shelgu, kokoshë sheqeri me bisht druri,
vëthë, rruaza, karfica, pasqyra, byzylykë që ndrisnin si diell
kallp dhe ca shishka të vogla, me një lëng ngjyrë manushaqe,
që ato thoshin se ishte livando. Por hidhnin dhe fall, prishnin
magjira, apo lexonin fatin në pëllëmbë, ose në shpatulla dashi
të kthyera nga dielli. Vajzat e reja, provonin vëthët, kriheshin
me gishtërinj, duke u parë në pasqyrë dhe spërkatnin njëra-
tjetrën me livando. Kurse gratë, prishnin magjira dhe zgjatnin
pëllëmbët nga matanë gardheve, që arixhofka të lexonte çfarë
ishte shkruar.

Njëra prej tyre, iu ngjit dhe Riza Kërpit, me sigurinë abso-
lute se ajo mund të gjente çdo gjë që ishte shkruar në vijat e
pëllëmbës së tij, por s’pati fat, se ai u shmang deri në fund.
Nuk trembej të dinte çfarë ishte shkruar për të, trembej se mos
zbulohej e ardhmja e të birit, Dhimitraqit. Sido që të ishte ajo,
nuk donte ta dinte. E tmerronte mundësia e rastit të zymtë
ndaj, për të mos u përballur me të, i shmangej çdo ngasjeje

arixhofkash. Nuk i kish besuar ndonjëherë dhe parashikimet e
tyre, i quante gjithmonë profka arixhinjsh, po gjersa u
shmangej, do të thoshte se brenda tij, rrinte zgjuar dyshimi.
Dyshimi se mos ato shihnin vërtet diçka dhe i përplasnin në
fytyrë mundësinë e zymtë. Atë mundësi e largonte gjithmonë
nga vetja, por që t’ia arrinte kësaj plotësisht, i duhej t’i besonte
symbyllur, aftësisë jetëdhënëse të lëkurës tjetër. Me lëkurë
tjetër, kuptonte emrin që mbante tani Dhimitraqi, atë të një
djali nga fisi i Bubajve. Duke e menduar emrin si lëkurë, shpesh
i pëlqente të thoshte se i biri jetoi, vetëm ngaqë veshi lëkurën
e një vllahu. Vllahun e emrit, e takonte gjithmonë që e sillte
puna të ndodhej në Buf.

Pyeti për atë, sapo i shpëtoi arixhofkës dhe i thanë se mund
ta gjente te samarxhana, ose shkolla me dërrasa. Të dya ishin
pothuajse ngjitur, por për shkollën kishte gjithmonë një mall
të veçantë. Dhe jo vetëm si mësuesi i saj i parë, por edhe si
njeriu që e ktheu atë nga një kasolle e rëndomtë me kashtë, në
një ambient të këndshëm me dërrasa. Fillimisht i vunë në
dispozicion një kasolle të lartë e të fryrë anash si kërpudhë,
me shpresën se do ikte shpejt andej nga kishte ardhur. Me pak
përjashtime e ku hynin ata që kishin bërë ndonjë klasë greqisht,
sa ishin përtej kufirit, shumica e vllehve të Bufit, as që e kishte
fare idenë e shkrimit dhe këndimit. Qe përhapur e sundonte
bindja se vllehtë nuk bënin për shkollë. U bëhej truri dhallë
nga librat, ndaj dhe s’dyshonin që shkolla dhe mësuesi, nuk
do ta kishin të gjatë. Si provë për mosbërjen, sillej përvoja e
një rasti më të hershëm dhe atij më të freskët. Rasti i hershëm,
ishte ai i djalit të çelnikut të rënë nga vakti, i cili sa herë që
vinte nga studimet në Itali, i kërkonte të atit t’i ndante delet
me të varfrit. Dhe kjo nuk ishte gjë tjetër, veçse një dëshmi e
sigurt për gjendjen e dhallshme të truve të tij. Kurse rasti i
freskët, ishte i Lefter Kaçetës që e la përgjysmë liceun e

Gjirokastrës, meqë iu tek të vetëshpallej president. Ngaqë
dështuan dy përpjekje serioze për shkollim, gjithçka u lidh me
mosbërjen e trurit dhe me ndonjë cilësi shpëlarëse të ujërave
të Bufit. Por këtë pandehmë, e përmbysi shpejt Riza Kërpi, i
cili deklaroi, vetëm pak muaj pas fillimit të mësimeve, se
nxënësit më të zgjuar në botë, qenë vllehtë. Dhe si për t’i
shpërblyer për zgjuarsinë, e rrafshoi kasollen me kashtë, për
të ngritur në vend të saj, shkollën me dërrasa.

Balta e Murrme i qe dukur gjithmonë si vedër që e ndan në
mes një lumë, kurse atë ditë Pashke, i ngjante me vedër të
mbushur me këngë. Ishte lidhur kaq shumë me këngët e vllehve,
sa mund të harronte emrin e njeriut, por jo këngën më të mirë
e më të preferuar të tij. E që e tregonte më denjësisht atë në
sytë e njerëzve. Çdo fis, kishte këngëtarin e vet më të zot dhe
çdo këngëtar, këngën e tij më përfaqësuese. Aq ngushtësisht
ishte lidhur kjo punë, sa shumë vetëve në Buf, nuk u flisnin në
emër, por me titujt e këngëve që i përfaqësonin më mirë. Njërin
e thërrisnin “Balli me sedef’”, si të qe i regjistruar kështu në
gjendjen civile, tjetrin “Gorica me gjemba”, “Ç’u nisa me natë”,
“Kërraba jote pika-pika”, “Dervishi theri Sofinë”, “Aj dalim
nga mali”, “Shamizeza”, apo “Syri laraman.”

- Erdhe të mbledhësh këngë, ë! - i foli nga larg i paarritshmi
i “Syrit laraman”, Jeras Buba, - Ajde ulu në vendin tim, se do
ngrihem. Do vete te krushqit me Sokratin.

Ishin shtatë veta të ulur pranë zjarrit ku sapo ishte pjekur
mishi, në sheshin që ndante samarxhanën, nga shkolla me
dërrasa. Rrotull qenë dhe dy grupe të tjerë, këmbëkryq mbi
bar, velenxa të kuqe, apo fier të freskët. Ishte një e mbledhur e
përkohëshme, para se të shpërndaheshin secili në  shtëpinë e
tij, për të festuar Pashkën. Çdo grup, rrinte përbri zjarrit ku
kishte pjekur pak më parë, kurse mishrat i kishin mbështetur
pas dërrasave të faqes anësore të shkollës. Të sakatuar jo pak,

pasi gjithmonë duhej të shkulnin një copë nga shpatullat, kurrizi,
apo vendet e buta. Për të ushqyer muhabetin, shuar rakinë dhe
ngacmuar këngët. Riza Kërpit i kish rënë në sy prej kohësh, se
vllehtë bënin këngë vend e pa vend, ku të mundnin. Dhe në
këtë pikë, ngjanin më shumë me lebërit. Edhe goricarët bënin,
por ishin më qibarë*. Mungesa e qibarllëkut, i afronte vllehtë
me lebërit, ashtu siç i ndante prania e atij njëlloj vajtimi në
mes të këngës.

- Tani që u ule këtu, nuk do shpëtosh dot pa kënduar, - i tha
Jeras Buba, duke i liruar vendin, në krah të atij që e lidhte
emri me të birin, - u lashë porosi djemve të të ndjekin nga
trapezi, po s’këndove.

I vunë para mish të pjekur dhe një filxhan raki. Filxhanin
me raki, e afroi te hunda, për t’i marrë erë. Nga era, përcaktonte
sa do digjte kur ta hidhte në gurmaz. Rakia ia piqte zorrët me
zjarr, kurse këngët, edhe vetëm duke dëgjuar, i shkrinin ngricën
e shpirtit të ftohur. I thanë të hajë, të pijë dhe të mos kujtonte
se do shpëtonte pa kënduar. Kujtuan porosinë e Jeras Bubës
dhe thanë njëzëri se amanetin nuk e tret as dheu. Kishte dëgjuar
për një ligj trapezi të shpikur nga Bubajt; e zbonin atë që nuk
donte të këndonte, por kurrë s’i kishte shkuar ndërmend, se
mund të vinte ora që ai “ligj” të zbatohej dhe për atë vetë.
Dikush ngriti një dolli . Tha:

- Të pimë për shëndetin e mësuesit që mbledh këngë!- dhe
filxhanin sa e vuri në buzë.

Pastaj ngriti edhe vetë një dolli.
- Të pimë për shëndetin e gjithë vllehve të Bufit!- dhe

filxhanin, siç bënë të tjerët pak më parë për të, e ktheu me
fund.

Për vete piu pak, kurse për të tjerët piu shumë. Dhe kur piu
shumë, ndjeu një si ripërtëritje të vetë rrënjëve të jetës. Dukej

qibar - i përkorët, përzgjedhës

kështu, sikur ai zgjaste jetën e të tjerëve dhe të tjerët, të gjithë
bashkë, sikur zgjatnin jetën e tij. Aq shumë i pëlqeu kjo
ripërtëritje, apo pleksje rrënjësh, sa donte të thoshte prapë, “për
shëndetin e vllehve!”

- Mbaj iso të paktën, - i thanë, kur panë se s’kish ndërmend
të këndonte, - as “eee” s’di të bësh!?

“Eeee”, dinte të bënte. Dinte dhe një këngë të vetme, “Do
këndoj, a ç’jam i marri!”, por ia kishte ngrirë zia e gjatë për tre
djemtë e vdekur. Nuk këndoi më, që kur vdiq i pari dhe, që
atëherë, këngët i rrinin brenda si qivurë. Provoi të këndojë më
vonë, kur i katërti Dhimitraqi, pasi i vunë emrin e vllahut që
tani e kish në krah, jetoi. Por nuk mundi. E frenoi parandjenja,
se do lëndonte qivurët e atyre që kishin ikur. Dhe do provokonte
vdekjen për të gjetur rrugën, pra, për t’i marrë dhe të katërtin.
Kënga iu duk si një zog që kishte humbur folenë. Atëherë filloi
të mbledhë këngët e vllehve të Bufit dhe sikur u bë me fole.
Kurse këngët, u bënë zogj që kërkonin folenë e humbur.

Pas këmbënguljesh të shumta nga të gjithë dhe frikës mos
e zbonin nga trapezi, mbajti iso. U dërsit, por më në fund bëri
“eee”. Atë që s’e kish bërë për aq vite të tëra zie. Dhe në shpirt,
sikur filloi të shkrijë një ngricë e gjatë. Zia e zgjatur mori
plasaritjet e para dhe midis buzëve iu përpëlit e vetmja këngë
që dinte. Nuk priti më t’i thoshin prapë të këndonte. As t’i
kujtonin ligjin e zbimit nga trapezi. Kënga tani ishte zog që e
kish gjetur, më në fund, folenë e humbur. Shkopsiti kumbitë e
para të këmishës, siç bëjnë lebërit kur duan të tregojnë gjoksin,
fshiu djersën nga balli dhe ia mori me një zë të thellë, të rëndë
e tronditës:

Do këndoj, a ç’jam i marri,
Për qejf të këtij behari,
Kjo dynjaja si longari...

Në fund, të gjithë pinë shëndetin e tij, kurse ai u ngrit në
këmbë dhe foli për të dëgjuar të tre grupet:

- Për shëndetin e vllehve!
E përsëriti me vete këtë, tërë rrugës nga Bufi, në shtëpi.

Ndërsa muzgu i varej në supe si gunë dhe yjet i silleshin nëpër
këmbë si fëmijë të gëzuar. E tha prapë, para se të binte për të
fjetur, kur kontrolloi nëse merrte frymë Dhimitraqi dhe i ra në
sy një gjë, që nuk i kishte rënë më parë; kur thoshte “për
shëndetin e vllehve!”, i dukej sikur zgjatej jeta e të birit.

Që ëndrra më e keqe e parë deri atëherë të prishej, ajo e
tregoi mbi të pëgërën e vet. Zakonisht, për të njëjtën gjë,
Parashqevi Koleba zinte me dorë të sajën, atë të plakut, ose
krimbin e fjetur të djemve të vegjël, por atë mëngjes, preferoi
të pëgërën, meqë prishja ishte më e sigurt. Doli me dy gisht
diell nga shtëpia, qëndroi dy minuta në mes të oborrit, iu lut
qiellit që ishte Zoti i vetëm e i vërtetë, mori rrugën më të
shkurtër për nga lumi, lau fytyrën me ujë të ftohtë, pa kryqin e
ballit t’i tallazitej në grusht dhe u fut poshtë shelgut më të
dendur. U ul, hapi fustanin bashkë me malinën e brendshme si
tendë dhe u shtrëngua disa herë, por doli vetëm një lëng i hollë,
që nuk premtonte shumë për prishjen e ëndrrës. Vazhdoi të
shtrëngohej dhe u ngrit vetëm kur ranë në shesh ca toptha të
thatë. Të fryrë në mes dhe të zgjatur anash, si kakërdhi. Mbi
ta, nguli më pas katër shkopinj të vegjël, që i mori nga një
degëz e tharë shelgu dhe e tregoi ëndrrën më të keqe nga fillimi
në fund. Kur mbaroi, ngriti duart drejt qiellit, si t’i jepte munxët
dhe tha:

- Mos ma merr çupën! Po do të marrësh një nga Kolebajt,
merrmë mua, se atë nuk ta lë!

Ëndrra ishte për Katerinën, mbesën e saj pesë vjeçe, që të
gjithë në Buf prisnin të vdiste nga ora në orë. Kur binte nata,
nga kasollet e Kolebajve ngjitej drejt qiellit një piskamë sa e
thellë, aq dhe e mprehtë e që s’ishte gjë tjetër, veçse shpirti i
Katerinës që po dilte.

- Po i del shpirti Katerinës së shkretë! - thoshin ata që e
dëgjonin.

Për asnjë fëmijë tjetër nuk ishte treguar ndonjëherë kaq
interes, sa ç’po tregohej për Katerinën. Që në lindje, ajo e
tërhoqi si me magnet vëmendjen e përgjithshme, se u tha “lindi
një vajzë te Kolebajt, e bukur si yll”, ndaj ishte e natyrshme që
kjo të ripërtërihej edhe tani që po vdiste. Aq mbresa la fakti që
pikërisht te Kolebajt ndriçoi bukuria, sa tani që po shuhej, veçse
“Katerinës së shkretë”, thuhej dhe “Katerinës së bukur”. “Po i
del shpirti Katerinës së bukur!”. Kolebajt ishin njerëz të shquar
për mirësi, por jo për bukuri, ndaj ardhja e Katerinës në atë
fis, u pa siç shihet një ferrë që çel trëndafila.

Kolebajt vetë, e panë të parët kështu dhe u habitën, ndoshta
më shumë nga të tjerët, se nuk e prisnin kaq dashamirësi të
Zotit, atje ku Ai ishte treguar gjithmonë jo shumë dashamirës
me ta. Pjella e re, nuk dukej të kishte as ballin e ngushtë, as
hundën e shtypur, apo mollëzat si dardhë dimërore të burrave
të fisi, as lëkurën e zeshkët e nganjëherë si të veremosur, të
grave. Ajo ishte e bardhë, si pudër. Apo si lesh i larë në lumë
dhe borë e pashkelur në brinjë. Sytë do t’i bëheshin të mëdhenj
e laramanë, balli i lartë, vetullat gjarpërushe, hunda si qiri dhe
buzët si burbuqe. Kur doli në dritë, e shtoi dritën, se në vend
që të qante, si të gjithë fëmijët e sapolindur, qeshi. Parashqevia,
që e priti në puthja* dhe ia preu zorrën e kërthizës me një gërshërë

puthja - përparëse (këtu thënë figurshëm)

dhish, zuri sytë me dorë nga habia dhe e qortoi qiellin që ishte
Zoti i vërtetë, ashtu siç nuk e kishte qortuar ndonjëherë.

- Po ke ndërmend të tallesh me mua, - i tha, - të pafsha
qorr!

Por pesë vjet më vonë, kur vdekja shtriu dorën për t’i marrë
nga pëqiri mbesën më të bukur, Parashqevi Koleba u pendua
thellë për qortimin që i bëri atëherë Zotit. Dhe bundën që e
zuri të mbesën, e lidhi pikërisht me atë sjellje shpërfillëse të
saj, ndaj Tij. Apo me një “ngopje barku”, që të shtynte lehtësisht
në thonjtë e mospërfilljes. Prej kohësh ajo kish ndërtuar një
marrëdhënie të veçantë me Zotin dhe merrej vesh me Të, sipas
mënyrës së vet. E pranonte, e kërkonte dhe meqë nuk e gjente,
e barazonte me qiellin. Kur bisedonte me Të, qielli i rrinte në
sy, siç rri një gjemb i madh që nuk di ku të ngulet. Por edhe
mund të mos ngulej fare, meqë nuk ishte gjëkundi. Nga kjo
mungesë, ndoshta lindi dhe ajo shpërfillje që s’e mbajti dot
brenda dhëmbëve, as atëherë kur doli në dritë Katerina.
Bukuria, që për Kolebajt, ishte një luks që vështronte gjithmonë
vëngër. Ashtu siç mund të lindte edhe nga ngopja e barkut.
Ose zemrës. Parashqevia kishte pritur në lindje, një kope me
nipër e mbesa, por për asnjë nuk iu ngop barku, sa ç’iu ngop
për Katerinën. Një ngopje që e shpërfilli Zotin deri atje, sa të
guxonte ta qortonte. Apo ta mallkonte, duke i thënë “të pafsha
qorr!”.

Me ngopje barku, ajo nënkuptonte ngopjen e zemrës dhe,
meqë për zemrën dinte se binte në bark, diku pranë stomakut,
thoshte “m’u ngop barku”. Por edhe “m’u rëndua barku”.
Ngopja e barkut, transmetonte urim e bekim, ashtu si zbrazja,
apo rëndimi i tij, zgjonte e përcillte mallkim. Nga sa mbajnë
mend njerëzit që kanë jetuar në Buf, ajo nuk mallkonte
ndonjëherë me gojën e saj, por thoshte gjithmonë, kur dikush
i binte me të padrejtë në qafë; “nuk dua të mallkoj njeri, por
kam frikë se rëndon barku”.

Aq e bindur ishte ajo për këtë, sa tek energjia e shpirtit, apo
barkut, shihte dhe njëfarë pranie të Zotit. Zotin vetë, me kokë
e me këmbë, ndaj dhe hodhi rrënjë ajo shpërfillje për të vërtetin,
atë të qiellit. Shpërfillje, që e shtyu ta qortonte, si të mos ishte
ai që jepte e merrte jetët e njerëzve, por si të qe një nga barinjtë
që kulloste delet skërkave të Bufit. Do duhej që Katerina e
vogël, të mbyllte gojën për të mos ngrënë më trahana, të digjej
nga ethet e bundës dhe të zinte krevatin, që ajo të pendohej
thellë për qortimin e bërë aty e pesë vjet më parë. E penduar
kështu, veç prishjes së ëndrrave të këqija, Atij, Zotit të qiellit,
iu lut të parit t’i shpëtonte të mbesën. Dhe i tha se, po të  donte
të merrte një nga Kolebajt, më e mira ishte të merrte atë. Por
jo çupën, se do përmbyste botën dhe nuk do t’ia linte. Për të
mos ia lënë, çohej herët në mëngjes, qëndronte pranë gardhit
të oborrit me fytyrë nga lindja dhe kur dielli ndizej mbi malin
e Dobrës, bënte një kryq të madh. Që fillonte tek ai i ballit,
vizatuar me gjilpërë nga shoqja e saj e zemrës, Arhonda e
Bubajve. Duke e zmadhuar kryqin gjithmonë e më shumë, i
thoshte Atij në vesh, se mos bënte ndonjë marrëzi dhe i merrte
Katerinën. Nga nëntë fëmijë që kishte lindur, dy ia kishte marrë
Zoti, por për asnjërin nuk i vajti ndërmend të kundërvihej,
duke u zënë me vet Atë. Pasi dihej se Ai, vet i jepte, vet i
merrte. Kurse për Katerinën, mbesën më të bukur, nuk e
pranonte humbjen. Ndaj i lutej, i kundërvihej, apo e shpërfillte,
deri atje sa të guxonte ta qortonte. Me Katerinën, Zoti i kishte
dhënë diçka më tepër se drita e syrit, kurse duke ia marrë, i
shkulte nga vendi të gjithë syrin.

Pas ca ditësh, meqë gjendja e Katerinës u keqësua, i thanë
ta linte Zotin se vonohej dhe të shkonte te doktori i Goricës së
Madhe, Viktor Shoni. Deri në këtë kohë, qenë të shumtë vllehtë
që nuk besonin te doktori. Dhe akoma më keq, kur bëhej fjalë
për atë të fshatit, i cili nuk e njihte dhe nuk e llogariste fare ekzistencën

e bundës. Bunda ishte sëmundja nga e cila sëmureshin dhe
vdisnin më dendur vllehtë e Bufit, ndaj të mos e merrje parasysh
atë, donte të thoshte se ishe fare fyell. Për më tepër, kur Viktor
Shoni nuk mjaftohej vetëm me atë se nuk e njihte, por bërbëliste
lart e poshtë, se një sëmundje e tillë nuk gjendej në asnjë nga
librat mjekësorë të botës, që nga koha e grekut të lashtë
Hipokrat. Për këtë nuk pyeti fare shumica dërrmuese e vllehve
dhe ishte më e natyrshme të besohej tjetra, padituria e
padiskutueshme e doktorit që, ndonëse bridhte me një çantë të
zezë vazhdimisht të mbushur, kokën e kishte më të zbrazët
nga kungulli. Ai kishte studiuar për doktor kafshësh, apo
veteriner, në një qytet të Veriut, punoi ca kohë në blegtori, ku
ngriti stacionin e parë të ndërzimit artificial të bagëtive, siç i
kishin bërë rusët e largët dhe, meqë dha ca provime plotësuese,
një ditë u emërua doktor për njerëzit. Rrinte në Goricën e
Madhe, në një shtëpi të ulët përballë kishës së vjetër të Shën
Mërisë. Një nga dhomat e kishte liruar për vizitat, po rrallë e
tek, dilte dhe nga Balta e Murrme, në Buf. Për të mbledhur
lule që, siç thuhej, i kthente në ilaçe dhe për t’u futur në ndonjë
kasolle vllahu të sëmurur nga bunda. Që ai nuk e njihte dhe
nuk e kish gjetur në asnjë nga librat mjekësorë të botës, por që
binte në dyshime kur bënte vizita.

Megjithatë, edhe pse dihej se njohuritë mjekësore të Viktor
Shonit qenë për faqe të zezë, vizitat e vllehve në dhomën e tij,
do të ishin më të shpeshta, sikur të mos shfaqte me kohë një
prirje të pafalshme. E që ra menjëherë në sy të shumë e shumë
njerëzve. Ai nëpër kasolle nuk futej për të shëruar bundën, po
për të parë nga këmbët gratë e bukura të vllehve. Ajo që ra në
sy, u kthye në fjalë dhe fjalët u bënë tërkuzë, kur e panë të
qeshte me Zoicën e Kaçetajve. Dhe t’i thoshte kësaj, të hapte
një rrobaqepësi për të qepur brekë, meqë vllahat e malit, nuk e
mbanin atë veshje. Ato që fliteshin për doktorin, i lanë goxha

gjurmë Parashqevi Kolebës, se te njeriu, gjëja që ajo vlerësonte
më shumë, ishte cipa e ballit. Ndaj njëherë përnjëherë, e përjashtoi
atë si një mundësi për shërimin e bundës së Katerinës dhe
përveshi mëngët vetë. Siç kishin bërë gjithë jetën, brez pas
brezi.

Edhe në moshë të thyer, ajo mbahej si një nga më të zonjat
për të shëruar bundën. Dhe jo më kot e rreshtonin pas asaj që
ishte më e mira, Arhondës së Bubajve. Mënyra e shërimit ishte
e thjeshtë, përvëloheshin thembrat e të sëmurit me kaci të
skuqur në prush dhe lihej dy-tri net pranë vatrës, i mbuluar
gjer në grykë me velenxa leshi. Nxehtësia e kacisë dhe
ngrohtësia e velenxave, bënin që djersa të rridhte lumë, duke
e çliruar njeriun, si nga temperaturat e larta, si nga bunda. Po
për Katerinën, nuk mund të përdorej kacia e skuqur, se ishte
qumësht, ndaj e vrau mendjen derisa gjeti një zgjidhje tjetër.
E mbështolli me lesh të palarë, duke i lënë jashtë vetëm majën
e hundës dhe e mbajti një natë të tërë ndanë vatrës, që ta digjte
zjarri. Po ndonëse u skuq si cironka në tigan dhe u mbyt në
djersë, temperatura nuk i ra. Ishte ose rasti më i rëndë i bundës
e që zakonisht mbyllej me vdekje, ose diçka tjetër. Parashqevi
Koleba, e vendosur të kacafytej dhëmbë për dhëmbë me
vdekjen, anoi menjëherë nga ajo gjëja tjetër. Ose gjërat e tjera,
mes të  cilave veçoi si më të mundshmen, forcën vrastare të
syrit. Dhe jo të çdo syri, por sidomos të atij të bardhë. Syri i
bardhë, dihej nga të gjithë, të qëllonte për vdekje. Mjaftonte
që një njeriu me sy të tillë t’i “ngopej barku” deri aty ku
s’mbante më, e të mos përmbahej pa shfaqur hapur adhurimin.
Qoftë dhe hidhërimin.

Megjithëse me njëfarë ngushëllimi se nuk ishte sybardhë,
frikën Parashqevia ia kishte dhe vetes së saj. Pra dhe ajo mund
ta kish marrë me sy të mbesën, se shpesh nuk përmbahej dhe e
shfaqte hapur adhurimin për pjellën që zbukuroi, si askush tjetër,

kasollen e Kolebajve. Një lloj si atëherë kur Katerina i ra në
duar si diell që qesh dhe ajo qortoi Zotin se mos tallej me të.
Kishte plot raste, kur ajo i ikte natyrës së vet të menduar dhe
gëzonte si të gjithë. Me të gjithë fuqinë e shpirtit dhe duke
harruar se syri mund të godiste. I dinte kaq mirë punët e syrit,
sa ç’dinte se nuk duhej t’i tradhtonte prirjet arsyetuese të saj,
por nganjëherë dhe forca e mendjes ligështohej. Dhe te ky
ligështim, thellohej ajo në ato ditë të vështira, ndoshta
depërtonte syri për të prishur punë. Për t’ia sjellë mendjen
vërdallë dhe asaj që i dinte fjalët e syrit, që atëherë kur ishte
një çupkëz pak më e madhe se Katerina.

Plaka e madhe e Kolebajve, kishte ardhur në jetë si një
fëmijë i menduar. Thuhej se kur lindi, në vend që të qante, siç
qajnë të gjithë çiliminjtë e botës, ajo vuri gishtin tregues në
tëmth dhe vështroi me vëmendje kashtën e çatisë. Moshatarët
e saj të djepit, qanin pa pushim se i merrte uria, kurse ajo i pati
aq tru në kokë, sa të arsyetojë se po të çirrej, uria do ta merrte
më shumë. Prirjet e saj arsyetuese, u fuqizuan duke u rritur
dhe nuk thonë kot, se i linte gojëhapur të mëdhenjtë nga
përgjigjet që jepte. Shembuj të tillë kishte shumë, por të
paharruara kishin mbetur fjalët që i tha njëherë së ëmës, kur
kjo e qulli kashtën me ujë për të shuajtur diellin. Rrezet e diellit
që çanin kashtën me të cilën ishte mbuluar kasollja, e ëma i
ngatërroi me zjarrin, ndaj dhe mbeti gojëhapur, kur Parashqevia
e vogël i tha:

- Ç’bën moj nënë, me ujë do ta shuash diellin?
Që atëherë, e ëma e pa Parashqevinë ndryshe nga fëmijët e

tjerë dhe kur u rrit ca, i besoi fjalët e syrit. Bashkë me tre
kushtet shoqëruese, që ato të mos e humbitnin efektin;

1. Fjalët që do të prishin syrin, duhet t’i dijë vetëm ai që i
përdor.

2. Duhet të mbeten te gratë dhe meshkujt të mos i marrin vesh.

3. Jepen vetëm njëherë në vit, të enjten e madhe të Pashkës.
Pas bundës, te vllehtë e Bufit vdekjet më të shpeshta, ishin

ato nga syri. Syri pëlciste gurin dhe rrëmbente jetë njerëzish,
pa u marrë vesh kurrë se si ndodhte. Parashqevi Koleba, pa e
ndarë Zotin, edhe në këtë rast vinte në punë arsyen; syrin e
lidhte me fuqinë e shpirtit. Ajo ndoshta nuk dinte të thoshte si
ndodhte kjo, por kuptonte se shpirti, po të donte, bënte mirë
dhe po të donte, bënte keq. Ishte njëfarë ngopje e tepruar barku,
apo zemre. Ose një angazhim më tepër se çduhet i shpirtit, që
godet vetvetiu dhe pa ndonjë parapëlqim konkret nga i të zotit
të syrit. Por këtu nuk përjashtohej dhe parapëlqimi, apo
përkushtimi konkret, që e shtonte rrezikun. Në një rast të tillë,
me rrezik të shtuar, i hidhej faji më të keqit, syrit të bardhë, që
nuk e kishte për gjë të qëllonte për vdekje e të shkaktonte vuajte
të mëdha, te mbartësi i fjalëve kundër tij. Kur ishte duke i
thënë këto fjalë, ndërsa shtrëngonte kokën të mos i ndahej
mëdysh dhe ndiqte shuarjen e thëngjijve të ndezur në
koropoçen* e mbushur me ujë shiu, u përpoq të gjente se cila
nga gratë e Bufit, kishte sy të bardhë. E mund ta kish parë
Katerinën, bukurinë që trokiti papritur në derën e Kolebajve.
Dhe menjëherë, iu kujtua një mbrëmje me shi, kohë kur Zoica
e Kaçetajve, me sy të bardhë, kërkonte tek ata një dhi të humbur.
Ajo pyeti për dhinë, por sapo pa Katerinën, e hëngri me sy. Se
tha me një adhurim, a brengë shpirti, që nuk e fshehu aspak:

- Ah, që s’bëri dhe vëra ime një vajzë kaq të bukur sa kjo!
Ah-u i saj, siç duket, u mblodh te syri. Dhe syri, i kënaqur

apo i brengosur, qëlloi për vdekje, si të qe pushkë. Nga kjo
vdekje e gatuar në atë mbrëmje me shi, vuante tani Katerina.
Paguante çmimin e bukurisë që kish ngatërruar rrugën, për të
trokitur atje ku pritej të shfaqej më pak, te Kolebajt. Kështu
arsyetoi përfundimisht dhe, pas gjithë përpjekjeve që kishte bërë

korropoçe - enë e vjetër

deri atëherë për shpëtimin e mbesës, shpresat tani i vari te lufta
e egër që duhej të bënte me syrin e bardhë. Harxhoi një kazan
të tërë me ujë shiu, e lidhi kokën me shtatë shami të zeza, që të
mos i ndahej mëdysh dhe shoi një mal të tërë me thëngjij të
ndezur, po përfundimi ishte më tepër se i pashpresë. Gjendja e
Katerinës, në vend që të përmirësohej, u keqësua. Keqësim, i
cili solli ato piskamat e thella e të mprehta që shponin qiellin
e Bufit në muzg. Dhe që i shtynin njerëzit të thoshin “po i del
shpirti Katerinës së shkretë!”. Ose “po i del shpirti Katerinës
së bukur!”.

Ndryshe nga të gjithë Kolebajt, që dukeshin pothuajse të
dorëzuar para vdekjes së shpejtë të Katerinës, Parashqevia
mbahej akoma. Ajo pasi kundërshtoi dhe njëherë tjetër ata që
e këshilluan prapë të trokiste në derën e Viktor Shonit, vendosi
të dërgojë njeri te hoxhë Bajrami i Rrëzës së Sipërme. Rrëza e
Sipërme ishte një fshat i humbur, diku mes maleve të
Çumuricës. Për hoxhë Bajramin, që kishte atje një teqe të vjetër
e që fliste me xhindet, dinin të gjithë vllehtë. Gjatë shtegtimeve
verore, ngrinin kasollet e tyre në ato male dhe gjithmonë do
t’u nevojitej ndihma e tij. Mrekullitë i kishin marrë dhenë, por
vllehve u ishte bërë i domosdoshëm për nuset që s’ngeleshin
me barrë, për çiftet që donin të ndaheshin, për gratë që s’bënin
dot djem, për burrat që nuk u ngrihej dhe sidomos, për t’i
shpëtuar hakmarrjes së xhindeve. Ata i kërcënonte gjithmonë
mundësia e përplasjes me xhindet, se jetonin nëpër male, atje
ku kishin folenë e hidhnin valle dhe xhindet. Punën më të
madhe, hoxhë Bajrami e kishte me to, se për gjënë më të vogël,
i përvisheshin hakmarrjes. Vllahu që ishte përplasur më
seriozisht me to deri atëherë, ishte një djalë nga fisi i Gunajve.
Qe i vetmi nga vllehtë e Bufit, i martuar me një  xhinde. Ai e
rrëmbeu xhinden nga mesi i valles dhe e mbylli në kasolle për
ta bërë gruan e vet, por u ndesh menjëherë me hakmarrjen e të

afërmve të saj. Në natën e parë që fjeti me xhinden dhe shumë
netë të tjera më pas, atij nuk i ngrihej. Dhe si të ishte pak e
gjithë kjo, iu shpik edhe një sëmundje e ngjashme me veremin.
Nga veremi i sigurt dhe ai ceni që i pikëllon burrat sa s’ka, e
shpëtoi hoxhë Bajrami që dinte gjuhën e xhindeve. E që mbante
një regjistër të madh, si të gjendjeve civile, ku shënonte
vendbanimet e tyre. Pas vajtjes në Rrëzën e Sipërme, ai i
Gunajve u bë fare bishë në krevat dhe çdo dy-tre vjet, bënte
nga një djalë. Ata tani kishin mbushur pllajën e Bufit dhe të
gjithë u thoshin “djemtë e xhindes”. Parashqevia i kishte prerë
kërthizën njërit prej tyre dhe ndoshta ky rast, e kujtoi për të
kërkuar ndihmën e hoxhë Bajramit.

Njeriu që dërgoi ajo në Rrëzën e Sipërme, u kthye pas tri
ditësh me zbulimin e hoxhës; mbesa e saj e bukur Katerina,
vuante nga një hakmarrje e rëndomtë xhindesh. Një nga gratë
e Kolebajve kishte shtypur fëmijën e një xhindeje, kur bënte
dru në mal dhe tani e ëma e hidhëruar, hakmerrej me Katerinën.
Hoxha dërgoi një pluhur të bardhë si miell, të mbështjellë në
letër. Pasi të tretej në një litër ujë, duhej t’i jepej të sëmurës
nga një e kaptuar* në lindje dhe në perëndim të diellit. Me
këtë punë, u mor vetë Parashqevia, por nga fundi e ndërpreu
kurën e hoxhë Bajramit, se pa ëndrrën më të keqe e që e tregoi
më pas, mbi të pëgërën e vet. Për të shpëtuar Katerinën, ajo u
zu me Zotin, u përlesh me bundën, me syrin e keq, me xhindet
dhe me ëndrrat ogurzeza, por asnjëherë nuk i dëgjoi ata që e
këshillonin të bënte një vizitë te doktori i Goricës së Madhe.
Po kur pa se jeta e vogëlushes tani mbahej vetëm te një fije
peri, nuk ngurroi më të shkonte edhe te doktori.

Viktor Shoni e priti buzagaz dhe ajo u pendua që nuk e
kishte kërkuar më parë ndihmën e tij. I tha të ulej mbi një stol
druri të gjatë e të ngushtë dhe të priste, derisa të mbaronte me

e kaptuar - gllënjkë

një goricar që i dhembnin shytat. U ul nga fundi, bashkë me
Katerinën që e mbante të mbështjellë me një velenxë leshi me
push të butë. Përballë një dritareje të mbrojtur nga jashtë me
hekura të kryqëzuar. E nga mund të shikonte lirshëm, kishën e
Shën Mërisë, për të cilën thuhej se donte të ikte larg prej andej.
Dhe që të shëronte me një të prekur, por që ajo vetëm atëherë
u kujtua se duhej t’i bënte një vizitë në të ikur. Veç kishës,
shihte koçekët e misrit, furrën e bukës, çezmën me kube, një
pjesë të shtëpive prej guri të Goricës së Madhe dhe kreun e
rrugës kryesore me kalldrëm. Thuhej se atë rrugë, goricarët e
fshinin me fshesë dhe kalimtarët nga fshatrat e tjerë, hiqnin
këpucët, kur u binte rasti të kalonin andej. Kurse arixhinjtë
dhe vllehtë, e kishin të ndaluar të kalonin, se e bënin pis.

Katerina flinte si t’i kish bërë mirë buzagazi i Viktor Shonit
dhe plakës në atë çast i ra ndërmend, se për herë të parë, shihte
një goricar që buzëqeshte. Siç kish vënë re prej kohësh,
goricarët mund të buzëqeshnin me njeri-tjetrin, por jo me
vllehtë. Kur vinte puna të shkëmbeheshin me ndonjë nga
vllehtë e Bufit, atyre ose u dilte një buzëqeshje gjysmake, ose
u ngrinte duke u bërë e gurtë. Flitej në Buf, se goricarët nuk i
donin vllehtë e Baltës së Murrme, ngaqë trembeshin mos
nguleshin aty afër dhe u ndotej fshati. Kohët e fundit, përmendej
gjithmonë e më tepër, se endacakët me shtëpinë mbi kurriz të
mushkës, do linin jetën shtegtare dhe do ngrinin fshatin e tyre,
ngjitur me Goricën e Madhe. Do t’i linin kasollet me kashtë
dhe do bënin shtëpi prej guri. Burrat do vazhdonin të kullosnin
delet, kurse gratë, që deri atëherë tirrnin lesh, do futeshin në
punë nëpër brigada bujqësie. Për të korrur grurë, lule dielli,
apo për të seleksionuar misër. Gorica e Madhe që deri atëherë
ishte NBU, domethënë ndërmarrje  bujqësore ushtarake, do të
bëhej bashkë me vllehtë, NBSH, domethënë ndërmarrje
bujqësore shtetërore. Por bashkimin me vllehtë, goricarët qibarë,

e shikonin si afrim me ndotjen, ndaj dhe u ngurtësohej buzëqeshja
në prani të tyre.

Parashqevi Kolebës i erdhi mirë që doktori nuk e ngurtësoi
buzëqeshjen, dhe për atë, dhe për Katerinën. Gjatë gjithë kohës
që ai vizitonte, ajo u var me sy te buzagazi i tij. Mbahej atje, si
të ishte kapur pas një dege shelgu që mund të thyhej nga çasti
në çast. E bashkë me thyerjen, do ta merrte lumi. Kur buzagazi
u fik dhe menjëherë më pas, u bë i ngurtë. Kur kuptoi se
Katerina e vogël nuk i kishte punët mirë, një si degë e kalbur,
u thye brenda saj.

- Është tepër vonë, - i tha mjeku, duke e ndihmuar ta ngarkojë
vogëlushen në kurriz, - dhe mos e lodhni shumë, se nuk e ka të
gjatë; dy-tri ditë i kanë mbetur. Gjynah, qenka kaq e bukur!

Plaka doli si furtunë nga dhoma e vizitave, duke tërhequr
pas vetes velenxën e butë me të cilën kish mbuluar Katerinën,
por kur i shkeli këmba në rrugë, nuk mund të rrinte pa munxosur*
Viktor Shonin.

- Naaa - tha dhe shpoi qiellin me gishtërinjtë e dorës së
djathtë, - të hëngërt goja mut, të hëngërt!

Ishte hera e parë që munxoste kaq hapur një njeri. Dhe nuk
do t’i vinte aspak keq, sikur mbi atë të shkarkoheshin njëherazi,
të gjitha rrufetë e barkut. Apo shpirtit të helmuar, që ngjante
në atë çast, si qiell i mbarsur me vetëtima. Ngaqë nuk dorëzohej
lehtë, e ngushëlloi veten me mendimin se ajo në të vërtetë,
nuk priste ndonjë gjë për të qenë nga doktori i Goricës së
Madhe. Dhe meqë prapë donte të kapej diku, vështroi me sy të
përlotur Shën Mërinë. Ballin e kishës e kishte përpara. Nga
ana e rrugës për në Buf, kisha mbrohej nga një mur i lartë,
kurse nga ana tjetër, i merrte frymën një pyll manaferrash. Pas

munxë - pëllëmba e djathtë drejtur nga dikush
dhe shoqëruar me një mallkim

tyre nxinin varret, si një mbretëri muranash të harruara. E thëthithur*
nga frika e humbjes së Katerinës, e la gruan e shenjtë bashkë
me dhuntitë e saj, në mjegullën e rëndë të harrimit. Në të
vërtetë, kjo nuk do të ndodhte, sikur të mos flitej se mund të
kish ikur. Apo sikur të mos e rrethonin kohët e fundit, me një
si perde keqdashëse harrimi e denigrimi. Kishte ikur ajo kohë
e artë, kur mund të shëronte me dhjetra të sëmurë në natë,
vetëm me një të prekur. Atëherë hallexhinj nga të gjitha anët,
flinin në oborrin e kishës dhe ajo kalonte sa nga njëri, te tjetri
për t’i shëruar. Por tani e kishin rrethuar me keqdashje dhe
donin ta zbonin*. Siç i tha një gruaje nga të vllehve në ëndërr,
mund të ikte përgjithmonë ndonjë ditë andej, se njerëzit e atyre
anëve, kishin filluar të mos e donin. Parashqevi Koleba e donte,
ndaj u afrua te pragu i derës gjysmë të hapur, futi pak kokën
brenda, pa ikonën e saj, më të madhen se të tjerat dhe i foli me
dorë në zemër:

- Po s’ke ikur, mos e ler të vdesë këtë vajzë të vogël!
Ishte larguar shumë nga Gorica e Madhe dhe po ecte përbri

Lëndinës së Pajtimit, nga dukeshin si në pëllëmbë të gjitha
kasollet e Bufit, kur një puhizë, a zë i lehtë, i pëshpëriti në
vesh, se Katerinën mund ta shpëtonte vetëm ai që vllehtë e
quanin “zakoni i jetës”. Derisa mbylli sytë, plaka e Kolebajve
nuk dyshoi kurrë për atë se i kujt ishte ai zë që i mbiu atëherë
te veshi, si një puhizë e padukshme ngushëllimi. Ishte i Shën
Mërisë që, siç duket, nuk kishte ikur akoma. Kurse zakonin,
që ajo pati mirësinë t’ia kujtonte, e pa menjëherë, siç shikon i
mbyturi bregun e shpëtimit.

Ndonëse kish filluar të praktikohej gjithmonë e më pak,
për “zakonin e jetës” dinin të gjithë në pllajën e Bufit. Ishte
kaq i lashtë te vllehtë e malit, sa ç’ishte dhe lumi që rridhte prej she-

thëthij - thith fort
zboj - ndjek, përzë

kujsh nën shelgjet e vjetër. Në saje të ushtrimit të tij, kishin
shpëtuar nga vdekja e sigurt, me dhjetra fëmijë të vegjël. Dhe
nuk kërkohej ndonjë mundim kushedi se çfarë, thjesht duhej
të lije në mes të rrugës vogëlushen, apo vogëlushin me ditë të
numëruara, për ta gjetur e për ta bërë të tijin, udhëtari më i
parë. Duke e bërë të tijin, në njëfarë mënyre ai i jepte kërthiut,
që po i mbaronin ditët e jetës, ditë nga ditët e veta. Shkurtonte
ditë nga ditët e tij, për të shtuar ditët e një tjetri. Shuhej kështu
qiriri i vdekjes, për t’u ndezur, më në fund, flaka e jetës.
Parashqevi Koleba, ndonëse nuk e kish provuar ndonjëherë
për të sajtë, e besonte zakonin e jetës, aq sa besonte ngopjen,
apo rëndimin e barkut. Ose të shpirtit që rrinte atje. Gjithçka
ishte si një mrekulli shpirti e ardhur prej tjetrit. Prej një udhëtari
të rastit, që do kishte dëshirën e mirë të kthente fuqinë e vet
shpirtërore, në energji që zgjaste jetën e një tjetri.

Pa e zgjatur, e la Katerinën në mes të rrugës. Të asaj rruge
që shkonte fishek përbri një sheshi, të cilin vetëm vllehtë e
Bufit e quanin Lëndina e Pajtimit. E mbështolli mirë me
velenxën e butë dhe i la jashtë vetëm majën e hundës. Bashkë
me një grusht krelash, që i tundeshin mbi ballë, si tufë
trëndeline. Ato i tundte puhiza, që para pak minutash i kishte
pëshpëritur te veshi. Tani ishte dyfishuar. Për t’u bërë erë, që
grindej me retë e zymta të asaj vjeshte të vonuar. Zbonte
zymtësinë e qiellit, ngaqë e donte atë më të qeshur dhe më të
gëzuar. Ashtu siç e donte dhe Parashqevi Koleba që, pasi e la
të mbesën, nxitoi të fshihej. E ndjekur nga gjethet që i
trazoheshin nëpër këmbë, si fëmijë që donin të luanin me
Katerinën. U fsheh pak më tutje, pas trungut të një lisi që e
kish kurorën sa gjysma e Lëndinës së Pajtimit. Lëndina ku
pajtoheshin ata që ishin zënë, nga poshtë vinte e hapur. Kurse
në gjithë pjesën tjetër rrotull saj, kishte lisa që bënin lënde sa
një gisht, gorica me kokrra sa një dardhë, krekëz që thyhej me

një të prekur, sfaka që ta ngecnin tymin në grykë, apo dëllinja
të ngarkuara me kokrra, si me prush të thërrmuar. Dukej si e
ngecur mes thembrave të një zabeli që takonte Baltën e Murrme
dhe vazhdonte më tej, me pllajën e Bufit.

Nga mbrapa lisit, shihte në rrugë. Deri tutje ku ishte lumi,
bashkë me dy grumbujt e mëdhenj të kasolleve. Shihte dhe
Katerinën e mbështjellë me velenxë, me ankthin e pritjes së
njeriut që do vinte. Shumë vlleh e kishin harruar zakonin e
jetës dhe mund të kalonin, pa ia hedhur fare sytë Katerinës.
Ose mund të qeshnin me ironi, si për ca gjëra të vjetra që u ka
perënduar koha. Iu shtua ankthi nga mundësia e rënies në pjesë
të një rasti të tillë, por kur njohu njeriun që vinte, mërzitja u bë
gjethe që era e vjeshtës e degdiste tutje. Njeriu që vinte, ishte
mikesha e saj e zemrës, Arhonda e Bubajve. I brodhën në trup
thërrime gëzimi dhe besoi menjëherë, se atë e kishte thirrur
zëri që pak më parë i pëshpëriti te veshi. Me atë grua e lidhte
një miqësi e hershme, që u bë më vonë shtrati ku Bubajt dhe
Kolebajt, do duheshin gjithmonë e më tepër me njeri-tjetrin.
U martuan në të njëjtin muaj, vunë kurorë në të njëjtën kishë
dhe vinin nga vende njëlloj të largët. Parashqevia ishte nga
Plasa e Korçës, kurse Arhonda nga Delvinaqi i Janinës.
Largësia e vendlindjes, ishte ajo që i afroi fillimisht, se hiqeshin
mënjanë nga shoqet për të folur, njëra për mollët e Plasës dhe
tjetra, për arrët e Delvinaqit. Për shtëpitë, rrugët, burimet,
përrenjtë, borën që binte më shumë në Plasë dhe kishat, që
ishin më të shumta në Delvinaq. Kishin një shtat, të njëjta
gërsheta, visheshin njëlloj, por s’kishin të njëjtin tip dhe të
njëjtin kryq në ballë. Pas çmalljes me vendlindjen, kryqi ishte
ai që i afroi akoma më shumë. Atë nuk e kishte ajo që vinte
nga vendi i mollëve dhe e kish e ikura nga vendi i kishave.

- Ta bëj unë një kryq, - i tha Arhonda, - që të jemi motra.
Hodhi vaj ulliri në një filxhan kafeje, e trazoi me pluhur thëngjijsh

të thërrmuar, ngjeu në të majën e gjilpërës dhe shpoi pastaj në
formë kryqi, lëkurën e ballit të Parashqevisë.

- Ja, tani u bëmë motra! -  tha në fund, pa dashur të dijë se
si tip ishin pothuajse të kundërta.

Më vonë, të gjithë në Buf habiteshin me këtë ngjizje miqësie,
se e dinin që Arhonda e Bubajve ishte furtunë, kurse
Parashqevia e Kolebajve, ishte fllad. Njëra i ngjante qiellit që
bubullin, ndërsa tjetra, qiellit që i shtyp bubullimat në bark.
Ishte si të rrinin ngjitur e ashpra me të butën. Megjithatë vetëm
Parashqevia e njihte qoshen e vërtetë të zemrës së Arhondës.
Se vetëm asaj ia tregonte atë. Vetëm ato e dinin, se mund të
ndaheshin nga ajo që nxirrnin në shesh, por bashkoheshin për
atë që strehonin në bark. Bashkim që u thellua akoma më tepër,
kur transportimi i familjeve filloi të bëhej me makina. Me
“Skoda”-t dhe “Zis”-at, që shteti vuri për të lehtësuar
shtegtimin. Dhe kur vinin në mal, dhe kur zbrisnin nga mali,
udhëtimi bëhej me fise, siç u puqej muhabeti. Dy për një makinë,
kur fiset qenë të mëdha, edhe tre, apo katër, kur qenë të vegjël.
Bubajt dhe Kolebajt udhëtonin gjithmonë bashkë. Gjysmën e
karrocerisë e zinin njerëzit dhe gjysmën tjetër, plaçkat që ngriheshin
si mal pas kurrizit të tyre. Udhëtimi bashkë, e thelloi akoma më
shumë atë miqësi që Parashqevia dhe Arhonda, i vunë gurin e parë
të themelit. Tani themeli u çimentua se duke u trazuar djepet,
sëndukët, rrobat, mbulesat, saçet, perustitë, kazanët, enët, dybekët,
kaçupet, çikrikët, avlëmendet, fletët e çadrave, apo kotecët e pulave,
ishte si të trazoheshin në një bark të vetëm, zorrët e të dy barqeve.

Parashqevi Koleba ndjeu një si ngopje të menjëhershme barku,
kur pa Arhondën të afrohej. Dhe një tejngopje dërrmuese, kur ajo u
derdh leshralëshuar drejt Katerinës. E mori në duar, i puthi cullufen
e trëndelintë, e ngriti në ajër, u kthye nga dielli, që mu në atë çast,
shkrepi mes reve të zymta dhe thirri tri herë, me zë të lebetitur:

- Imja, e imja, e imjaaa!




